
Ka Pō Nui Hoʻolako, Ke Ao 

Nui Hoʻohemahema  
na Kamuela Kaʻapana  

ʻOkoʻa ka manaʻo o ka haole, ʻokoʻa ko ka 

manaʻo Hawaiʻi e pili ana i ka moeʻuhane. Wahi 

a nā Hawaiʻi, o ka ʻuhane ka mea i puka aʻela 

mai ke kino aku i ka wā i moeʻuhane ai. He 

manaʻo haole nō ka haʻalele wale ʻana nō o ka 

manaʻo i ka manawa i moeʻuhane ai. I ka 

nūpepa Kuokoa, ua pāʻi ʻia kahi moʻolelo e pili 

ana i ia kumuhana i ka lā 30 o Malaki i ka 

makahiki 1867; ma mua ia o ka hulihia ʻana o ka 

lāhui Hawaiʻi a 

ma hope o ka 

hiki ʻana mai o 

nā mikioneli. 

ʻO "No Ka Moe 

ʻUhane" ka inoa 

o ka moʻolelo 

ma loko o ua 

nūpepa lā. 

Wehewehe ʻia 

ke kuanaʻike o ka haole penei: Haʻalele aku ka 

manaʻo o ke kanaka i kona wā e moeʻuhane ai. 

Pili ka manaʻo a me ke kuko; he auālipo wale nō. 

Wahi a ka mea kākau o ia moʻolelo, ʻaʻole 

pololei ka manaʻo no ka haʻalele ʻana o ka 

ʻuhane.  

"Inā i puka ka ʻuhane i waho o ke kino i ka wā i 

moeʻuhane ai. A laila, ua anu kona kino, ua pau 

ka hanu, a ua make maoli…"  

A pololei ka manaʻo haole no ka mea ʻoiai 

kekahi kanaka e moeʻuhane ana, ʻauana wale nō 

ka manaʻo. Pēlā nō ke kuko. ʻAʻole like ko ka 

Hawaiʻi manaʻo. No laila, he aha auaneʻi ka 

pono? 

Ma mua o ka nānā ʻana i ka manaʻo Hawaiʻi, aia 

ka pono o ka ʻapo ʻana i ka pilina o ka ʻuhane a 

me ka pō. E nānā kākou i ke mele kaulana o ke  

 

Kumulipo. Ua hoʻomaka ia oli me ka hānau ʻana 

o ka lipo o ka pō.  

"…o ke kumu o ka lipo, i lipo ai. ʻO ke kumu o 

ka Pō, i pō ai. ʻO ka lipolipo, o ka lipolipo, ʻO 

ka lipo o ka lā, ʻo ka lipo o ka pō. Pō wale hoʻi. 

Hānau ka pō. Hānau Kumulipo i ka pō, he kāne. 

Hānau Pōʻele i ka pō, he wahine. Hānau ka Uku 

koʻakoʻa, hānau kāna, he Ākoʻakoʻa, puka. 

Hānau ke Koe ʻEnuhe ʻeli hoʻopuʻu honua. 

Hānau kāna, he Koe, puka. Hānau ka Peʻa, ka 

Peʻapeʻa kāna keiki, puka. Hānau ka Weli, he 

Weliweli kana keiki, puka."  

Wehewehe maila ke oli i ke kumu o ka honua. 

ʻO nā akua, o nā iʻa, o nā holoholona wale nō ke 

ola ma loko o ka pō. Ma hope iho, puka aʻela nā 

akua nui, ʻo Lono, ʻo Kāne, ʻo Kū, a ʻo Kanaloa, 

a puka auaneʻi ke kanaka mua loa. Nani ka 

noʻeau o ka poʻe o Papa a me Wākea. ʻAʻole 

lākou he ihu pōhue; he ihupani nō. ʻIke aʻela 

lākou i ke kilo ao, i ke kilo moana, i ka mālama 

loko iʻa, i ka mahi kalo, a pēlā wale aku. ʻAʻole 

lākou i hoʻokaʻawale i ke kanaka a me nā akua. 

Hana ka poʻe Hawaiʻi pēlā i mea e loaʻa ai iā 

lākou nā pōmaikaʻi mai nā akua mai. No laila, o 

ka ʻuhane kai hoʻopili i nā akua a me nā kānaka. 

I ka manaʻo Hawaiʻi, puka ka ʻuhane a haʻalele i 

ke kino i ka wā i moeʻuhane ai. Puka aʻela mai 

ke kino aku a holo ua ʻuhane nei i kona wahi i 

makemake ai. A ma mua o ke ala ʻana mai o ke 

kanaka, hoʻi koke aku ka ʻuhane a komo hou 

ihola i loko o ke kino. Akā, inā ua hoʻi ʻole ka 

ʻuhane i loko o ke kino, hiamoe ke kanaka me ka 

maluhia ʻole. Hele a kolohe kēlā ʻuhane. Inā hā 

pēlā, aia ka pono o ka hoʻāla ʻana i ke kanaka e 

moeʻuhane nei, me ka ʻole o ka hoʻonaue ʻana i 

kona kino. E aho e oli, e hīmeni, a e hoʻokani 

paha i ke kāʻekeʻeke a hiki i ke ala ʻana o ke 

kanaka e moe ana. 

I ko'u wahi manaʻo, e hilinaʻi paha i ke 

kuanaʻike Hawaiʻi. Nui nā ʻōlelo hōʻike e 

kākoʻo i kēia kuanaʻike no ka moeʻuhane. I ka 

moʻolelo no Pele a me Lohiʻau no kekahi mau 

mea e kākoʻo i ia kuanaʻike. Puka aʻela ka 

ʻuhane o Pele, huakaʻi hele a puni o Hawaiʻi, a 

loaʻa o Lohiʻau ma Kauaʻi. Ua lohe au i nā 

moʻolelo ʻē aʻe he nui i wehewehe i ka haʻalele 

ʻana o ka ʻuhane i ke kino. ʻAno like me kēia 

ʻike o ka Hawaiʻi. Hiki i ke kanaka ke ʻike i 

kona kino a nānā i ke kaha ʻana o ke kauka iā ia. 

A ma hope o ke kaha ʻana, hoʻi maila ka ʻuhane 

i ke kino. ʻAʻole i hele ka ʻuhane i kahi ʻē e like 

me ka manaʻo Hawaiʻi, akā, haʻalele wale a kiʻei 

i ke kino. He manaʻo ʻē aʻe ko'u, inā puoho koke 

mai ma mua o ke komo ʻana o ka ʻuhane i ke 

kino maʻi, he pilikia kēlā. ʻAʻole hoʻi ia ke ʻano 

maoli o ia kanaka, no ka mea, ʻaʻole ka ʻuhane. 

Ma muli o kēia hana, e ala mai me ka mōhalu 

ʻole a noho wale a kakali i ka hoʻi ʻana o ka 

ʻuhane.  

Eia naʻe, ʻaʻole ʻike ʻia ka inoa o ka mea i kākau 

i ka moʻolelo ma loko o ka nūpepa Kuokoa; he 

kanaka haole paha, he kanaka Hawaiʻi paha? He 

mea nui paha ia no ka maopopo ʻana o nā 

manaʻo ʻana i wehewehe ai. Ma muli o ka huliau 

ʻana o ka wā, nui ka loli ʻana o ka manaʻo, ka 

nohona, ka hīmeni ʻana, nā lole like ʻole, a pēlā 

aku o ka poʻe Hawaiʻi. A laila, hiki ke ʻike i ka 

luku ʻana i ke kuanaʻike Hawaiʻi a me ke kūkulu 

ʻana i ke kuanaʻike haole. Pōhihi ka poʻe 

Hawaiʻi i kēlā wā a hiki i kēia wā.  

No laila, he aha auaneʻi ka pono? ʻAʻole loaʻa 

ka haʻina. Maikaʻi nā manaʻo a me nā kuanaʻike 

ʻelua no ka mea, loaʻa nā ʻōlelo hōʻike e kākoʻo 

ana i kēlā me kēia manaʻo. Akā, e kākoʻo au i ka 

manaʻo o ka Hawaiʻi, no ka mea ʻaʻole like ka 

moeʻuhane me ke kuko. Lawa. 

E ʻAʻa i ka Hula  
na Uʻilani Urabe  

E nā kahu o Laka. E nā kahu o ka hula ʻana. E 

nā lālā o nā kumu hula like ʻole o kēia au nei. 

Malia paha ua nānā iho nei ʻoukou i ka 

hoʻokūkū hula o Merrie Monarch i ka hopena 

pule mua o ʻApelila nei. Hōʻike akula he mau 

hālau hula i ka hua o ka lākou hoʻomākaukau 

ʻana no ia hoʻokūkū hula. Koʻikoʻi loa ka hula i 

ka poʻe Hawaiʻi. Ke hele mai ka poʻe malihini i 

Hawaiʻi nei, manaʻolana lākou e ʻike ana i ka 

hula ʻana e like me ka mea i nānā ʻia ma nā 

kiʻiʻoniʻoni. ʻO ka ʻoiaʻiʻo, ʻaʻole kēlā o ka hula 

maoli ma kēia pae ʻāina nei. I ka wā kahiko, 

mālama ʻia ka hula ʻana i mea e hoʻohanohano 

ai iā Laka, ke akua o ka hula. I kēia au nei, 

hoʻohanohano ʻia o Laka akā naʻe o ka mea nui 

ka hōʻike ʻana i ka manaʻo o ke mele ma o ka 

hula ʻana. He ʻano kūkaʻi manaʻo ka hula ʻana o 

ka ʻōlapa a me ke anaina. Ma ke kuhi ʻana o nā 

lima, i laila nō ka manaʻo o ke mele. No laila, e 

ola ana nō ka ʻōlelo i ka hula ʻana. ʻOiai, puni ka 

poʻe malihini i ka hula, nui nā hōʻike hula ma 

Waikīkī. A ua piʻi ka hoihoi i loko o ka poʻe 

Kepani e aʻo i ka hula. 

Nui ʻino nā Kepani e nānā i ka hoʻokūkū hula. 

Hū aʻela ka ʻiʻini o ka poʻe Kepani e aʻo i ka 

hula i kēia au nei a mau nō ko lākou ake e komo 

i ka hoʻokūkū hula o Merrie Monarch. Akā naʻe 

hōʻole ʻia ko lākou komo ʻana i mea e mālama ai 

i ka poʻe hula ma Hawaiʻi nei.  ʻAʻole i 

makemake ʻia e lilo kēia hoʻokūkū hula i nā 

Kepani no ka mea, he mea Hawaiʻi ka hula ʻana. 

Akā he mea ʻole kēia i ka poʻe Kepani a mau nō 

ka hoihoi o ka hula ʻana iā lākou ala. No laila, 

aia ma Iāpana kekahi hoʻokūkū hula e like me ka 

Merrie Monarch a pinepine nō ka hele ʻana o nā 

kumu hula o Hawaiʻi nei i laila i mea e aʻo ai i 

ka hula. 

Akā naʻe ʻaʻole wale nō ka Merrie Monarch o ka 

hoʻokūkū hoʻokahi i hoʻopili ʻia ma Iāpana. Aia 

nō hoʻi ka hoʻokūkū o Keiki Hula i laila. ʻO ka 

hālau e lanakila i ka hoʻokūkū i laila, nāna e 

komo ʻana i ke Keiki Hula ma Oʻahu nei i ke 

kauwela. ʻAʻole like kēia me ka Merrie Monarch 

ma Iāpana a hopohopo kekahi e loli ana auaneʻi 

ka loina o ka Merrie Monarch ma Hawaiʻi nei a 

e hiki ana i ka hālau lanakila o Iāpana ke komo i 

ka hoʻokūkū ma Hilo. 

Ma Hawaiʻi nei, koʻikoʻi nō ka Merrie Monarch 

a me nā hoʻokūkū ʻē aʻe i nā pua o ka hula ʻana 

a me kā lākou mau kumu hula kekahi. Nui ʻino 

ka hana no ka hoʻomākaukau ʻana no ia mau 

hōʻike hula. A ʻo kekahi, pāpā ʻia nā ʻōlapa 

ʻaʻole e ʻai i kekahi ʻano meaʻai i ʻole e pilikia 

ke ola kino. Pili kēia hana i ka hana a ka poʻe 

Hawaiʻi i ka wā kahiko. ʻAʻole paha i maopopo 

leʻa kēia hoʻokapu ʻia ʻana, akā naʻe, he mea ia e 

hoʻomākaukau i ka manaʻo a me ke ola o ka 

poʻe e hula ana. Malia paha, ʻaʻole i mālama ʻia 

ka wā kapu e ka poʻe Kepani no ka mea ʻaʻole 

lākou i kamaʻāina  iki i ka hana a ka poʻe 

Hawaiʻi i ka wā kahiko. 

ʻO kekahi hana e pili ai ka poʻe hula o kēia au 

nei me ka poʻe o ka wā i hala ka ohi ʻana i nā 

mea ulu no ka hana ʻana i lei no nā ʻōlapa. Nui 

nā mele a me nā oli e aʻo ʻia nō ka ohi ʻana i nā 

lāʻau a me ka lei ʻana i nā lei. Hoʻopaʻanaʻau ka 

ʻōlapa i nā oli a pēlā nō hoʻi ka hana o ka poʻe 

hula i ka wā ma mua. Inā ʻaʻole maopopo kēia 

ʻano mele i ka haumāna hula, mahalo ʻia nā akua 

o ka nahele ma o ka hoʻokupu. Akā, ʻaʻole paha 

i ʻike iki ka poʻe Kepani i kēia ʻano mele a inā 

hula lākou ma Iāpana, mea ʻole ka mahalo ʻana 

aku i nā akua Hawaiʻi o ka nahele no ka mea 

ʻaʻohe a ua akua nei noho i laila. I loko nō o ka 

maopopo ʻole i ke Kepani ke kaʻina kūpono e 

hoʻomākaukau ai no ka hula ʻana, nui ko lākou 

hoihi i ka hula. 

Luʻuluʻu nō i ke kaumaha no ka mea koʻikoʻi nō 

ka hula ʻana no ka mālama a me ka hoʻola ʻana i 

ka loina Hawaiʻi akā naʻe ʻaʻole i mahalo pono 

ʻia e ka Hawaiʻi a pau loa. ʻIke wale ʻia ke ake o 

ke Kepani e hula akā ʻaʻole pili ka hula i ko 

lākou moʻomeheu ponoʻī. Aia naʻe iā lākou ka 

hulahula Bon a me ka hana kūpono e 

hoʻomākaukau ai no ia mea i kēlā me kēia 

makahiki, no laila o ka hula ka mea i leʻaleʻa 

wale ai no lākou. Ma Hawaiʻi nei, ʻaʻole i 

mahalo ʻia ka hula e like me ka Bon a ke Kepani. 

Nui ʻino nā hōʻike ma Waikīkī i like ʻole me ka 

hula ʻana a ko kākou mau kūpuna. Hōʻike ʻia 

kēia ʻano hula no ka hoʻohauʻoli ʻana i ka poʻe 

mākaʻikaʻi wale nō. A ʻauana ka hula mai ke ala 

i hoʻopaʻa ʻia e ka poʻe hula i ka wā i hala. He 

mea ʻole ka hula ʻana o ke Kepani inā lilo ʻole 

ka hula maoli iā Iāpana. No laila, o kekahi 

haʻina, e kaupalena ʻia ke komo ʻana o nā hālau 

mai Iāpana mai i nā hoʻokūkū a i ʻole nā 

hōʻikeʻike nui ma Hawaiʻi nei. A o kekahi ʻē aʻe, 

hoʻomau nā ʻōlapa Hawaiʻi i ka mālama ʻana i 

ka hula i pili loa i ka hula a ko kākou mau 

kūpuna, a laila e hoʻāʻo e hoʻi hou i ia ala i paʻa 

mua. 

E ō Molokaʻi, Kuʻu One 

Hānau!  
na Kalei Kawaʻa  

Ka manaʻo no ia ka hāʻupu ʻana aʻe, nā hono ao 

Piʻilani, kū kilakila. ʻO ka ʻoi nō naʻe kū'u one 

hānau! Me Molokaʻi nui, ʻāina uluwehi o ka 

heke nō ia. 

ʻAʻohe hale 

ʻaina meaʻai 

hikiwawe o 

neia ʻāina, 

ʻaʻohe kukui 

hoʻokū kaʻa. 

Pēlā ke ʻano o 

ia ʻāina mai ka 

wā ma mua a i 

kēia mau lā. Na Molokaʻi Ranch i kūkulu he 

mau hōkele, ka hale hōʻikeʻike kiʻiʻoniʻoni, 

kekahi hale kakalina, a pēlā aku. I kēia manawa 

naʻe, ʻelua wale nō hōkele o Molokaʻi, ʻaʻohe 

hale hōʻikeʻike kiʻiʻoniʻoni, ʻelua wale nō hale 

kakalina a ʻaʻole loaʻa ka ʻoihana i nā kānaka he 

120. 

Ua ʻike ʻia kēia moʻolelo ma nā nūhou a pau o 

ka pae ʻāina o Hawaiʻi. Hopohopo nā limahana o 

ke aupuni i ka ua mea o ka loaʻa ʻole ʻana o ka 

ʻoihana i nā kānaka o Molokaʻi. E piʻi ana ke 

kūlana o Hawaiʻi ma ka helu papa ʻana i nā 

Mokuaina ʻoi loa o ka poʻe hana ʻole. E kena 

poʻe limahana o ke aupuni, nā kupa o 

Kamananui, ʻaʻole moloā nā kama o ia ʻāina. 

ʻAʻole e kukiʻi ʻana nā mamo a Hina; e ʻimi ʻia 

ana kekahi ala e ola ai. 

He 7,500 paha kānaka e noho ana ma ka 

mokupuni o Molokaʻi. Aia he 900,000 a ʻoi paha 

kānaka e noho ana ma Oʻahu. Ke hoʻohālikelike 

ʻia kēia mau helu, he mea iki ka pau ana o nā 

ʻoihana a 120 kānaka no Oʻahu nei. Ma muli o 

ka liʻiliʻi o nā kānaka e noho ana ma Molokaʻi, 

he helu nui kēia. Ua like ka 120 kānaka ma 

Molokaʻi me 14,400 kānaka ma Oʻahu. Inā ua 

lilo nā ʻoihana a 14,400 mau kānaka ma Oʻahu 

nei, he mea e hopohopo ai nā kanaka no 

Kamananui. 

ʻOiai he mokupuni liʻiliʻi kēia a he 7,500 wale 

nō ona kānaka, he kohu ʻohana nā poʻe a pau o 

ua mokupuni lā. ʻIke aku, ʻike mai, kōkua aku, 

kōkua mai; pēlā ihola ka nohona ʻohana. No 

laila, he mea e kaumaha ai ka ʻohana kēia oki ʻia 

ʻana o 120 ʻoihana. Wahi a ka lohe, ke kuhi 

lima nei kekahi mau poʻe iā ʻAnakala 

Walter Ritte mā, me ka manaʻo ʻo lākou ke 

kumu o kēia hana a Molokaʻi Ranch. ʻO 

Ritte mā nā alakaʻi e kūʻē ana i kā Molokaʻi 

Ranch mā kūkulu hōkele ʻana ma ka lae o 

Laʻau. Ua hōʻole ʻia ke kūkulu hōkele ʻana 

ma laila e ka hapanui o nā kānaka ma 

Molokaʻi me ka Land Commission. Ua manaʻo 

o Molokaʻi Ranch mā e hoʻonui ʻia aʻe ana ka 

lākou waihona kālā inā ʻae ʻia ke kūkulu hōkele 

ʻana ma laila. Ua hōʻole ʻia, a ʻaʻohe a lākou 

hoʻonui kālā. Wahi a Molokaʻi Ranch mā, ʻo ia 

ke kumu i oki ʻia ai nā ʻoihana a 120 kānaka. 

Ma muli o kēia mau hana i kupu mai nei, pilikia 

nā ʻohana o Molokaʻi. Kohu mea lā, ʻaʻohe 

hoʻokahi wale nō ʻohana ma Molokaʻi i kēia 

mau lā. He ʻelua paha. Aia ʻo ʻAnakala Walter 

ma kekahi ʻaoʻao, a aia ʻo Molokaʻi Ranch me 

Monsanto mā ma kekahi. Ma muli o ka hoʻokuʻu 

ʻia ʻana o nā kānaka he 120, hao ka makani, 

hāʻule ke onaona, pili i ka mauʻu. Ke hui pū nei 

o Monsanto mā, ʻo ia nō nā kānaka e hoʻoulu 

ana i nā meakanu GMO, me nā kānaka o 

Molokaʻi Ranch a lilo i makani ikaika e pāhili 

ana, a e kūʻē ana nō hoʻi iā ʻAnakala Walter mā. 

Kūʻē ʻo ʻAnakala Walter mā i nā hana a 

Molokaʻi Ranch me Monsanto kekahi, no laila 

ua hiki paha i kekahi ke ʻike i ke kumu no ka hui 

pū ʻana o kēia mau kānaka. 

No kēia hana a Molokaʻi Ranch, me he mea lā 

ua wehe ʻia ka mākāhā i piʻi ka i'a. Ua maopopo 

leʻa kā lākou e hana ana. ʻAʻole i kākoʻo ʻia ka 

makemake o lākou, no laila ua hoʻopau lākou i 

ke kākoʻo ʻana i nā kānaka o Molokaʻi. ʻO ka 

hopena o kēia hana, ʻo ia nō ka hakakā ʻana o 

ʻelua ʻaoʻao o Molokaʻi kekahi me kekahi. 

Hawahawa ka lima o Molokaʻi Ranch mā. Ke 

komo nei nō nā i'a he nui i ka loko i'a ma muli o 

ka Molokaʻi Ranch mā wehe ʻana i ka mākāhā. 

Inā hakakā ka ʻohana o Molokaʻi kekahi me 

kekahi, e paʻa ana nō ua mau i'a lā i ke pani ʻana 

i ka mākāhā. Na Kawelo i hōʻike iā kākou, "E 

kāpae ke kaua e ka hoahānau." Pēlā e ola ai nā 

ʻohana o ia ʻāina. E alu like kākou, i mea e 

hōʻike i nā moʻopuna a kākou ua lawa kākou i 

ka pōhaku! ʻAʻole nele kākou i nā mea a nā 

malihini. E Molokaʻi, ʻāina kaulana, me ʻoe nō 

au! 

Ka Lei Pīkake  
na Kēhaulani Wong  

ʻO Kaʻiulani ka Lei Pīkake o ka lāhui kanaka. 

Nui ke aloha ʻia ona e nā pua o nā Lani i 

Hawaiʻi nei. He moʻolelo aloha nō naʻe kona 

moʻolelo i ka poʻe o Hawaiʻi, eia hou hoʻi he 

mea hoʻehaʻeha naʻau ia moʻolelo no ka lāhui. 

Kaulana nō kēia moʻolelo o ka hoʻoilina mōʻī 

wahine, a mau nō ka puka ʻana o kona moʻolelo 

i haʻi hou aku a haʻi hou aku i ka haliʻa aloha 

ʻana iā Kaʻiulani. No laila, haʻina ʻia mai ana ka 

puana. 

ʻO Miriam Kapili Kekāʻuluohi Likelike ka 

wahine, he Hawaiʻi ʻo ia. ʻO Archibald Scott 

Cleghorn ke kāne, he Kekokia ʻo ia. Ua noho pū 

lāua, a hānau ʻia ʻo Victoria Kawēkiu Lunalilo 

Kalaninuiahilapalapa Kaʻiulani Cleghorn, he 

wahine, i ka lā ʻumikūmāono o ʻOkakopa i ka 

MH 1875. No ʻĀinahau, Oʻahu mai ʻo ia. Ma 

muli o ka poni mōʻī ʻana o Kalākaua, o kona 

ʻanakala, lilo o Kaʻiulani i kamāliʻi wahine o ke 

aupuni Hawaiʻi. Ma hope o ka hala ana o 

Kalākaua, ua lilo o Liliʻuokalani ʻo ia ka mōʻī 

wahine i ka MH 1891, a ua hoʻouna ʻia ke 

kamāliʻi i ʻEnelani no ka hoʻopaʻa ʻana mai i nā 

loina Pelekane. No laila, i kona wā e noho aliʻi 

ai, maʻa nā loina Pelekane iā ia.  

Akā naʻe, ʻaʻole i lilo ke kamāliʻi ʻo ia ka mōʻī 

wahine, no ka mea, ua kahuli mua ʻia kona 

aupuni e ka poʻe ʻAmelika, ʻelua makahiki ma 

hope o ke ʻeʻe ʻana o Liliʻuokalani  i ka noho 

aliʻi. I ka manawa hoʻokahi o ia kahuli ʻana, 

noho akula o Kaʻiulani ma ʻEnelani, a ma ʻō loa 

aku ʻo ia o kona ʻohana a me kona one hānau. 

Nani kona aloha i kona ʻāina hānau, no laila, i 

kona lohe ʻana no ka hana kipi i kona aupuni 

ponoʻī, o ka holo akula no ia o Kaʻiulani i 

Wakinekona, ʻAmelika no ke kūʻē ʻana aku i ke 

kahuli ʻia ʻana o ke aupuni Hawaiʻi. Ua hui pū 

ʻo ia me ka Pelekikena Grover Cleveland, a ua 

haʻi ʻōlelo aku ʻo ia no ka hoʻihoʻi hou ʻana i ke 

Aupuni Hawaiʻi, akā lanakila ʻole ʻo ia, a ua lilo 

ʻo Hawaiʻi i Repubalika no ʻAmelika i ka MH 

1894 i ka lā 4 o Iulai. 

Ma hope mai, hoʻi mai o Kaʻiulani i kona one 

hānau ponoʻī me ka minamina loa. ʻOiai ʻo ia i 

ka holo lio ma ka mokupuni o Hawaiʻi, ua lilo ʻo 

ia i ka ma'i nui o ke ʻino. Ua hoʻi mai ʻo ia i nei 

Oʻahu, a ʻaʻole ʻo ia e ola hou. Ua hala ʻo ia i ka 

MH 1899 i ka lā 6 o Malaki, hoʻokahi makahiki 

ma hope o ka hoʻohui ʻāina o Hawaiʻi me ko 

ʻAmelika. He iwakālua kūmākolu wale nō ona 

makahiki. Pohihi no kēia hopena, no ka mea, 

pau nā kānaka i ka manaʻoʻiʻo, ua hala o 

Kaʻiulani ma muli o kona olopua. ʻO ka lilo ʻana 

o kona aupuni ponoʻī ka mea i mae ai ko kākou 

Lei Pīkake.  

Kaumaha no kona moʻolelo, a launa ʻole ke 

aloha pumehana o ka poʻe he nui no kēia 

moʻolelo a me kēia kamāliʻi. I kēlā makahiki 

aku nei, ua ulu ka hoihoi o kekahi kanaka haole i 

ke kamāliʻi ʻo Kaʻiulani. I kona kipa ʻana mai i 

ka Hale Aliʻi, ua ʻike aku ʻo Marc Forby i ke kiʻi 

o Kaʻiulani, a ua ʻimi noiʻi mai ʻo ia e pili ana iā 

ia. Ma hope o kēlā ʻike ʻana, makemake ʻo 

Forby e haʻi aku i ka moʻolelo o ke kahuli ʻia 

ʻana o ke Aupuni Hawaiʻi ma o ka ʻike a 

Kaʻiulani. 

No ʻEnelani mai ʻo Marc Forby, ka haku 

kiʻiʻoniʻoni, akā, no Oʻahu mai kanā wāhine ʻo 

Leilani Forby, ke kōkua mai ʻana iā ia. Ua kōkua 

ʻia hoʻi ʻo Marc e nā kānaka akamai i nā mea 

Hawaiʻi, e laʻa ʻo Puakea Nogelmeier. No laila, 

nui nā mea Hawaiʻi a me nā mea ʻoiaʻiʻo i loko 

o ke kiʻiʻoniʻoni. Akā naʻe, nui nō ke 

ʻāʻumeʻume ʻana o ke kaiaulu Hawaiʻi no kēia 

kiʻiʻoniʻoni. ʻO ka mea mua i kuhi ʻia he pilikia, 

ua haku ʻia kēia moʻolelo Hawaiʻi e nā haole, a 

hemahema paha ko lākou ʻike. Nui paha nā mea 

hewa i ke kiʻiʻoniʻoni, ʻaʻole paha he moʻolelo 

ʻoiaʻiʻo maoli. ʻO ka mea ʻelua, ʻaʻole he 

Hawaiʻi ka wahine e hana keaka ana no 

Kaʻiulani. ʻO ka mea ʻekolu, ua pāʻi ʻia ke 

kiʻiʻoniʻoni i loko o ka Hale Aliʻi ʻo ʻIolani, he 

wahi i laʻa i nā aliʻi. ʻO kēia mau mea nā kumu i 

kākoʻo ʻole ai kekahi mau kānaka i ka hana ʻia 

ʻana o kēia kiʻiʻoniʻoni. 

Nui nā mea e kūʻē ai i ke kiʻiʻoniʻoni, akā nui nō 

hoʻi nā mea e kākoʻo ai. ʻAʻole nui nā kānaka e 

hoʻomaopopo leʻa i ka moʻolelo o Kaʻiulani a 

me ke kahuli aupuni Hawaiʻi, no laila, na kēia 

kiʻiʻoniʻoni paha e hōʻike aku i kēia mau hanana. 

He kiʻiʻoniʻoni kēia no Hollywood mai, no laila, 

e loaʻa ana kekahi mau māhele i haku wale ʻia. 

Akā, wahi a ka nūpepa ʻo Honolulu Advertiser, 

nui nā kānaka Hawaiʻi o ke kōkua ʻana mai i ka 

haku kiʻiʻoniʻoni i mālama pono ʻia ka ʻōlelo 

Hawaiʻi, nā loina Hawaiʻi, a me ka moʻomeheu 

Hawaiʻi, no laila, o ka hapa nui o ke kiʻiʻoniʻoni, 

he mea ʻoiaʻiʻo.  

ʻO Q'Orianka Kilcher ka wahine e hana keaka 

no Kaʻiulani. ʻAʻole ʻo ia he Hawaiʻi, akā he 

ʻōiwi kona mau kūpuna no ʻAmelika a me Peru. 

He wahine maoli nō. I kona wā kamaliʻi ua 

hānai ʻia ʻo ia i Kailua, Oʻahu, no laila, ʻano 

maʻa ʻo ia i nā loina Hawaiʻi. A he wahine hana 

keaka maikaʻi loa ʻo ia. ʻO Kaimana Paʻaluhi 

kekahi hana keaka hoʻi no ke keiki ʻo Kaʻiulani, 

a he Hawaiʻi ʻo ia. E hoʻolaha aku ke 

kiʻiʻoniʻoni i ka moʻolelo o Kaʻiulani a me ka 

moʻolelo o Hawaiʻi nei, a ʻo ia ka mea nui.  

Maikaʻi ka manaʻo o Marc Forby, ʻo ka haku 

kiʻiʻoniʻoni no ke kiʻiʻoniʻoni. Ua ʻimi noiʻi aku 

ʻo ia, a maopopo leʻa ka moʻolelo no Kaʻiulani a 

me ka moʻolelo no ke kahuli ʻana o ke Aupuni 

Hawaiʻi. Ua aʻo hoʻi ʻo ia i lalo o nā kānaka 

Hawaiʻi akamai, a ua alakaʻi ʻia ʻo ia e lākou. 

Ua ʻī akula ʻo Forby, "Lana ko'u manaʻo, e haʻi 

aku ke kiʻiʻoniʻoni i ka moʻolelo ʻoiaʻiʻo."  

Ola ka ʻŌlelo ʻŌiwi o ka ʻĀina  
na Uʻilani Urabe  

E ō mai e nā mamo e pūlama i nā mele o 

Hawaiʻi nei. E nā pua o Hawaiʻi e hoʻola nei i ka 

ʻōlelo makuahine o kēia pae ʻāina nei. E ō! 

Malia paha, ua nānā akula ʻoukou i ka hoʻokūkū 

mele o Kamehameha i ka lā 14 o ka mahina o 

Malaki. A ʻike ʻia paha ka poʻe kamahaʻo o 

Kamehameha ma Kapalama. Hoʻolaulea ʻia 

akula ka makahiki kanawalu kūmāwalu o ia 

hoʻokūkū mele. A o ke poʻomanaʻo o kēia 

makahiki ʻo ia nō ʻo "Ola ka ʻŌlelo ʻŌiwi o ka 

ʻĀina." No laila, hīmeni akula kēlā me kēia papa 

ma ke kula kiʻekiʻe i nā mele Hawaiʻi i mea e 

hōʻihi ai i kā kākou ʻōlelo Makuahine. A haku 

ʻia kēia mau mele e nā haku mele o kēia au nei e 

laʻa me Kealiʻi Reichel, Puakea Nogelmeier, 

Robert Cazimero, Manu Boyd, Dennis 

Kamakahi, a me Mahiʻai Beamer. Nani maikaʻi 

ka mahalo ʻia ʻana o ka ʻōlelo Hawaiʻi ma o ua 

mau mele Hawaiʻi nei e nā haumāna o ke kula o 

Kamehameha ma Kapalama. 

Koʻikoʻi loa kēia hoʻokūkū mele i nā haumāna, 

nā kumu, a me ka poʻe i puka mai ke kula o 

Kamehameha. A i ke kamaʻilio ʻana o nā 

haumāna i puka mai ua kula nei, hoʻomanaʻo 

mākou i ka hoʻomākaukau ʻana no ia hoʻokūkū 

mele a mau nō kā mākou nānā ʻana i ka 

hoʻokūkū i kēlā me kēia makahiki. Koʻikoʻi nō 

hoʻi ka hoʻokūkū mele i mea e pili ai ka papa ma 

o ka hīmeni pū ʻana. Manaʻolana ihola kēlā me 

kēia haumāna, e loaʻa ana nā makana a pau loa! 

No laila, nui ka hoʻomaʻamaʻa ʻana o nā 

haumāna a hoʻomaka lākou i ka hoʻomākaukau 

ʻana he mau mahina ma mua o ka lā o ka 

hoʻokūkū mele. 

I kēia au nei, he kumu manaʻo ʻokoʻa ko kēlā me 

kēia hoʻokūkū mele. Na ke alakaʻi mele e koho i 

nā mele a kāna papa, he mau mele hoʻi i koho 

mua ʻia a i pili i ke poʻomanaʻo o ia makahiki. 

No laila, i ka makahiki 2001, o ka hīmeni ke 

kumu manaʻo no laila koho ʻia ke mele o "Nani 

Ke Aliʻi Kiʻekiʻe" e ke alakaʻi o ka papa ʻeiwa. 

A ma hope o ke koho ʻia ʻana, hoʻonohonoho ʻia 

nā mele a aʻo ʻia akula i nā papa. I kēia 

makahiki, hoʻonohonoho ʻia nā mele e Aaron 

Sala, Les Ceballos, a me kekahi mau kānaka 

hoʻonohonoho mele ʻē aʻe. Hoʻonohonoho ʻia nā 

mele a pau i ke kaila hīmeni o ka poʻe mikionali 

a hīmeni ʻia akula nā mele me ka ʻole o nā pila 

hoʻokani. Akā naʻe, i ka wā i hoʻomaka ʻia ai ka 

hoʻokūkū mele, ʻaʻole i like ke koho ʻana a me 

ka hoʻonohonoho ʻana i nā mele no ka hoʻokūkū 

ʻana. 

I ka hoʻomaka ʻana o ka hoʻokūkū mele i ka 

makahiki 1921, hīmeni akula nā papa i nā mele i 

haku ʻia e kekahi haumāna o ia papa. Wahi a 

ʻAnakē Martha Kaumakaokalani Aoe Poepoe 

Hohu, haku lākou i nā mele i mea e hoʻopili ai i 

ka papa. A akamai lākou i ka ʻōlelo makuahine, 

ka manaʻo, a me ke kaona o ke mele i haku ʻia. 

ʻOkoʻa nō ke kumu o ko lākou hīmeni ʻana. I 

kona nānā ʻana i ka hoʻokūkū mele i kēia wā, 

manaʻo ihola ʻo ia, ʻaʻole i ʻike nā haumāna i ka 

manaʻo o ke mele no ka mea ʻaʻole na lākou ke 

mele i haku. ʻAʻole i hōʻole loa o ʻAnakē 

Martha i ka hīmeni ʻana i nā mele i haku ʻia e 

haʻi no ka mea hīmeni  ʻia i nā mele a nā kānaka 

ʻē aʻe, akā ua makemake ʻo ia i ke aloha o nā 

haumāna o kona wā i ke mele i haku ʻia. 

Kaulana nō ka hoʻokūkū mele o Kamehameha, a 

i kēlā me kēia makahiki, nānā ʻia no ka 

hoʻokūkū ma ke kīwī. Akā i kā ʻAnakē Martha 

ʻōlelo e pili ana i ka hoʻokūkū mele, kai pāʻi ʻia i 

ka puke ʻo ʻŌiwi, hāpai ʻia kēia manaʻo no ka 

maikaʻi a me ka ʻole o ka haku ʻana o ka 

haumāna i mele no kāna papa. I ko'u hele ʻana i 

Kamehameha, nui nā haumāna like ʻole i ake nui 

e haku i nā mele. Akā, ʻo kahi pilikia, ʻaʻole 

lawa nā haku mele i hiki ke ʻōlelo Hawaiʻi a ʻo 

kekahi mea ʻē aʻe, nui ka makemake ʻana o nā 

haumāna i nā ʻano mele ʻokoʻa e like me ke 

mele Reggae. No laila, ʻaʻole lākou haku i mele 

ma ka ʻōlelo Hawaiʻi, ʻaʻole lākou haku i mele 

ma ke kaila mele Hawaiʻi. Malia paha, haku ʻia 

nā mele Reggae ma muli o kona kaulana i kēia 

pae ʻāina nei. He wā ʻokoʻa kēia a ʻokoʻa ka 

makahiki 1921, no laila, ʻokoʻa ke ʻano mele i 

kaulana. Pono paha nā haumāna a pau ma 

Kamehameha e aʻo i ka ʻōlelo Hawaiʻi a me ke 

kaila hīmeni o ka poʻe mikionali i hiki i kekahi 

haumāna ke haku i mele Hawaiʻi no ka 

hoʻokūkū mele. Inā pēlā, malia paha hiki i nā 

papa ke hele a pili me ka ʻōlelo Hawaiʻi a me ka 

manaʻo kūpono o nā mele e like me ka ʻAnakē 

Martha i ʻōlelo ai. A e maikaʻi ana ka hoʻokūkū 

mele o Kamehameha i nā haumāna a me ke 

anaina inā hoʻi lākou i ka hana a nā haumāna i 

kanawalu kūmāwalu mau makahiki aku nei. 

Ulu Pono aʻe ka Hua  
na Nohea Kumalae  

Hūi e nā mākua o nā pua ʻōiwi! I kou hele ʻana i 

ka hana a i ʻole i ke kula, na wai e mālama ana i 

kāu mau pēpē? E ulu ka ʻōlelo makuahine ma o 

nā kamaliʻi a kākou a me nā mākua e aʻo i nā 

pua. Akā pehea kākou e mālama ai i kā kākou 

mau keiki ma ka ʻōlelo Hawaiʻi inā ʻaʻohe o 

kākou wahi e mālama ʻia ai nā keiki ma ka 

ʻōlelo Hawaiʻi? He ʻiʻini kā kākou e kūkulu ʻia 

ai nā wahi e mālama ʻia ai nā pēpē liʻiliʻi ma ka 

ʻōlelo makuahine i hānai ʻia nā pēpē ma ka 

ʻōlelo Hawaiʻi i nā manawa a pau loa. 

He mau kula no 

nā keiki a mahalo 

kākou i ka Pūnana 

Leo a me nā Kula 

Kaiapuni, no ka 

mea, e mālama 

kēia mau kula i nā 

keiki ma ka ʻōlelo 

Hawaiʻi mai ko 

lākou makahiki 

ʻelua me ka hapa 

a i ka makahiki 

ʻumikūmāwalu o 

nā keiki. Akā, ma 

mua o ke komo 

ʻana mai o nā kamaliʻi i ka Pūnana Leo, e hele 

hoʻokahi nō lākou i ka lumi hoʻopaupilikia me 

ka ʻole o ke kōkua. No laila, mahea e hele ai nā 

pēpē i hiki ʻole ke hele i ka lumi hoʻopaupilikia 

me ka ʻole o ke kōkua? 

ʻAno nui nā Pūnana Leo a me nā kula kaiapuni 

ma Oʻahu nei, akā, ʻaʻohe wahi no nā pēpē. Ma 

ka moku o Keawe naʻe, hoʻomaka akula ka ʻAha 

Pūnana Leo i ka Hiʻi Pēpē ma Keaʻau, Puna i ka 

moku o Keawe i ka mahina o ʻAukake, makahiki 

ʻelua kaukani a me ʻeono. ʻO ka Hiʻi Pēpē kahi e 

mālama ʻia ai nā pēpē a me nā kama iki i ka 

ʻōlelo Hawaiʻi mai ko nā pēpē pule ʻeono a i ke 

kama iki. I kēia manawa hoʻokahi wale nō wahi 

e like me kēia ma ka pae ʻāina o Hawaiʻi. He 

manaʻo akamai kēlā, akā, e laha nō kēlā wahi i 

nā mokupuni a pau.  He wā nui ka ʻelima 

makahiki mua o nā pēpē no ke aʻo ʻana mai i nā 

mea like ʻole. E aʻo nā pēpē i ka ʻōlelo me ka 

maʻalahi i kēlā mau makahiki mua. No laila, he 

wahi waiwai loa kēia no nā pēpē a me nā kama 

iki e aʻo i ka ʻōlelo Hawaiʻi a me nā mea 

Hawaiʻi ʻē aʻe. 

Wahi a ka lohe e hoʻomaka ʻia ana ka Hiʻi Pēpē 

ma ke kula kaiapuni o Samuel M. Kamakau. Aia 

ia kula i Kāneʻohe ma Oʻahu. He kōkua nui ia, 

akā, ʻo nā mākua o Kāneʻohe wale nō paha ke 

kākoʻo ʻia. Nui nā poʻe ʻōlelo makuahine e hana 

ma Honolulu, akā, ʻaʻohe wahi kokoke i 

Honolulu a me nā ʻoihana o ka poʻe o Honolulu. 

Pilikia mau nā mākua, no ka mea, inā noho 

kekahi ma Mililani a hana ʻo ia lā i Mānoa, 

paʻakikī nō ka lawe ʻana i kana mau pēpē i ka 

Hiʻi Pēpē ma Kāneʻohe. E aho ka loaʻa ʻana o nā 

wahi mālama pēpē ʻōlelo Hawaiʻi ma nā 

kūlanakauhale a pau ma nā mokupuni a pau.  

Nui loa ka hana a me ke kālā i pono ai no ka 

hoʻomaka ʻana i wahi mālama pēpē ʻōlelo 

Hawaiʻi akā he hiki no! Ma kēia kula nui nei 

paha e kūkulu ʻia ai kahi hale no ka mālama 

pēpē. ʻO kahi kūpono kēia, no ka mea, ʻano 

kokoke i nā ʻoihana he nui. Nunui nā mākua e 

hele mai i kēia kula nui e hana a e aʻo kekahi. 

He lau nā mākua i loko o Hawaiʻinuiākea. Hiki i 

nā makuahine ke hoʻi mai e hānai i ka pēpē. Aia 

nā wahi noho ʻole ʻia ma Mānoa Marketplace i 

kēia manawa, a o kēlā kahi ʻoi loa nō kahi 

mālama ʻana i nā pēpē i ka ʻōlelo Hawaiʻi, no ka 

mea, kokoke loa i ke kula nui a me nā ʻoihana ʻē 

aʻe. He mea nui ka hānai ʻana i ka pēpē, no ka 

mea, he hana ia e hoʻoikaika i ka pilina o nā 

mākuahine a me nā pēpē a ʻoi aku ka maikaʻi o 

ke ola kino o nā pēpē. Hiki paha i nā haumāna o 

ke kula kaiapuni o Ānuenue ke kōkua i ka 

mālama ʻana i nā pēpē i ka pau ʻana o ke kula a i 

nā lā hapa ma ke kula. He hana maikaʻi kēia ma 

ke kauwela no nā haumāna kaiapuni a me nā 

haumāna ʻōlelo Hawaiʻi ʻē aʻe kekahi! 

Kaumaha nā mākua i ka ʻole o kēia mau wahi 

mālama pēpē ʻōlelo Hawaiʻi. E hoʻāʻo nā mākua 

e hoʻomau i ka ʻōlelo makuahine, akā, nui nā 

ālaina no ka poʻe Hawaiʻi a me ka poʻe ʻōlelo 

Hawaiʻi, he ʻano pā pōhaku e ālai ana i ke ala. E 

hoʻāʻo kākou e mālama i nā pēpē ma ka ʻōlelo 

Hawaiʻi, akā, ʻaʻole nui nā kumuwaiwai no 

kākou a ʻo kēlā ka pilikia a i ʻole ka pā pōhaku o 

kākou. Akā, hiki ke kū aʻe me ke kōkua o nā 

kānaka ʻōlelo makuahine. E kūlia kākou e 

kūkulu i wahi no kā kākou mau pēpē i hiki iā 

lākou ke luʻu iho i ka ʻōlelo Hawaiʻi mai ko 

lākou hānau ʻia ʻana i mea e paʻa loa ka ʻōlelo 

Hawaiʻi i nā pua. 

No ka Hoʻokūkū Heʻenalu  
na Sanoi Peahu  
 

E naue mai e nā kini pili i kēia hana o nā aliʻi. 

Aloha kākou.  

I ka makahiki 1779, ma hope o ka make ʻana o 

Kāpena Kuke, ua lilo ʻo James King, ʻo ia kona 

pani hakahaka. I kā Kāpena King puke 

hoʻomanaʻo ka wehewehe mua loa no ka hana o 

ka heʻenalu, no ka mea, i kēlā manawa, ʻaʻohe 

kahua kākau a ka poʻe Hawaiʻi. ʻAkahi nō ʻo ia 

a ʻike i ka hana o ka heʻenalu ʻana. Kākau ihola 

o King e pili ana i kona nānā ʻana i ke kanaka 

Hawaiʻi e heʻenalu ana ma Kealakekua ma 

Hawaiʻi. Hoihoi loa kēia mau ʻōlali iā ia. He 

malihini kona nānaina i kēia hana, no ka mea 

ʻaʻole hiki i kona mau poʻe ke ʻauʻau e like me 

ka poʻe Hawaiʻi. Kuanoʻo ka poʻe haole i kēia 

hana. Mai ka wā kahiko a hiki i ka wā nei, nui 

nā moʻolelo, nā mele, a me nā oli e pili ana i 

kēia hana a nā kānaka Hawaiʻi.  

Ua ʻōlelo ʻia, hāna ʻia ka heʻenalu e hoʻoikaika 

kino ai nā aliʻi. Ua heʻenalu nā aliʻi no ka 

mālama ʻana i ko lākou ikaika a me ka makaʻala. 

Nui nā mea e pono ai i ka hoʻomākaukau ʻana i 

ka papa heʻenalu. Pili kēia mau mea i ke kūlana 

o ke aliʻi. Aia i ke kiʻekiʻe o kona kūlana aliʻi nā 

mea e hana ai e hoʻomākaukau i ka papa 

heʻenalu. Inā he aliʻi hulinuʻu ʻo ia, hana ʻia 

kona papa heʻenalu me ka lāʻau hōʻoi, ʻo ia hoʻi 

ka lāʻau wiliwili. Kapa ʻia ua papa nei he olo. 

Malia paha he 14 a 16 mau kapuaʻi ka lōʻihi o 

kēia mau papa heʻenalu. He 10 a 12 mau kapuaʻi 

ka lōʻihi o nā papa heʻenalu o nā makaʻāinana. 

Kapa ʻia kēia papa he alai[a].  

I ka makahiki 1820, ma hope o ka hōʻea ʻana 

mai o nā mikanele mai New England mai, nui nā 

mea i ʻaui ma muli o ko lākou ʻupu ʻana i nā 

mea Hawaiʻi. ʻO ka heʻenalu ʻana kekahi hana i 

ʻike ʻia he hana hoʻopaumanawa. E ʻole ke koi 

ʻana o David Kalākaua, ola ai ka heʻenalu i kēia 

mau lā. Ua kūʻē nā mikioneli a i ka makahiki 

1890 mai make ihola ka heʻenalu ʻana. Na Duke 

Kahanamoku i hoʻohui i kekahi mau mea 

heʻenalu a lilo lākou ʻo ia ka Hui Nalu. Kūola 

hou ka heʻenalu ʻana! 

I kēia wā, o ka heʻenalu ʻana kekahi hana nanea 

e puka aʻe ana no nā kāne a me nā wāhine. I ka 

wā kahiko, no nā aliʻi wale nō ka heʻenalu ʻana. 

I kēlā wā, ʻoi aku ka nui o nā kāne ma mua o nā 

wāhine i ka heʻenalu. I ka makahiki 1905, ua ʻeli 

ʻia ka lepo a loaʻa maila ka papa heʻenalu a ke 

aliʻi wahine o Kaneamuna i loko o kona lua pao. 

Ua heluhelu ʻia, ua hana ʻia ia papa heʻenalu ma 

kahi o ka makahiki 1600. Hiki ke ʻike ʻia o nā 

wāhine, he poʻe heʻenalu lākou. Malia paha, 

ʻaʻole nui nā wāhine i heʻenalu i ka wā i hala, 

akā e nui ana ka helu o nā wāhine heʻenalu i ka 

wā e hiki mai ana. A ua hoʻomaka ʻia kēia hana 

ma Hawaiʻi nei, ma ko kākou ʻāina hānau. I kēia 

wā, nui nā wāhine heʻenalu kaulana loa a puni 

ka honua, e laʻa ʻo Rell Sunn, Megan Abubo, 

Melani Bartells, a pēlā aku. ʻO Rell Sunn kekahi 

wahine ʻoi loa o nā makahiki 1970. Ua 

hoʻomaka ʻo Rell i ka heʻenalu ʻana ma Mākaha 

i ka piha ana o nā makahiki ʻehā iā ia. Ua 

hōʻaʻano ʻo ia i nā kāne no ka mea, i kēlā wā, 

ʻaʻole nui nā wāhine. ʻAʻole o kana mai ka 

noʻeau ona. Ua holo ʻo ia a puni ka honua no ka 

heʻenalu ʻana i nā nalu like ʻole.  

ʻO ʻAnakala China kekahi kanaka kaulana loa i 

kona hoʻomaka ʻana i nā hoʻokūkū heʻenalu ma 

ke kahakai o Kūhiō ma Waikīkī. Aia ʻelua mau 

hoʻokūkū i kēlā me kēia kauwela. Aia kekahi no 

nā wāhine wale nō a kapa ʻia ʻo ia ʻo China 

Uemura's Annual Wahine Surfing Classic. ʻO 

kēia ka makahiki ʻumikūmālua o kēia hoʻokūkū 

heʻenalu no nā wāhine. A aia kekahi hoʻokūkū 

ʻē aʻe no ka heʻe ʻana i ka papa heʻenalu lōʻihi a 

kapa ʻia ʻo China Uemura Annual Longboard 

Classic. ʻO kēia ka makahiki iwakālua kūmāhā o 

ua hoʻokūkū nei. E hoʻoholo ana ʻo ia i kēia mau 

hoʻokūkū me ke kōkua o kona mau ʻohana ʻo ia 

hoʻi kāna wāhine a me kāna mau keiki ʻelua. 

Nui nā māhele ʻo ia hoʻi: ka heʻe papa pōkole, 

ka heʻe papa lōʻihi, a me ke kahanalu. 

ʻO wau kekahi hoa pāʻoniʻoni i kēlā me kēia 

kauwela. E hoʻi moekahi ana wau ma muli o nā 

mea maikaʻi loa e hāʻawi ʻia. He hanana ʻoi loa 

ʻo ia no ka hoʻonui ʻana i nā wāhine e heʻenalu. 

Maikaʻi loa ka hui o nā wāhine e heʻenalu a hui 

pū. Me he mea lā he ʻohana nā wāhine o ia hui. 

He hanana kēia e hoʻopaipai i nā wāhine a pau e 

hoʻomau i kēia hana kaulana a ko kākou mau 

aliʻi. No nā kāne a me nā wāhine kēia hana. Eia 

kekahi ʻōlelo noʻeau, he lau maiʻa pala ka 

wahine, hou aku nō ʻoe, pōhae. ʻAʻole hiki ke 

ʻōlelo ʻia ua ʻōlelo noʻeau nei no ka heʻenalu 

ʻana. Nui nā wāhine ikaika loa a hiki iā lākou ke 

heʻenalu me ke akamai palena ʻole.  

E nā wāhine heʻenalu, e hele mai a heʻenalu pū! 

E mālama ʻia ana ka hoʻokūkū mai ka lā ʻeono a 

hiki i ka ʻewalu o Iune. ʻAʻa i ka hula; waiho i 

ka hilahila i ka hale. He kūpono kēia hanana no 

ka hui ʻana me kekahi mau wāhine like ʻole a 

pili pū ka ʻohana heʻenalu ma Kūhiō. A maikaʻi 

loa nā makana! Mai ka lā iwakālua kūmāhā a 

hiki i ka iwakālua kūmāono o Iulai, ʻo ia ka 

hoʻokūkū heʻenalu no ka papa heʻenalu lōʻihi. 

Nui nā wāhine e heʻenalu ma kēia hoʻokūkū akā 

ʻoi aku ka nui o nā kāne ma mua o nā wāhine. 

No laila, e hele mai e nā wāhine a pau a e 

heʻenalu pū. Mai poina, inā hiki ke hana ʻia e nā 

kāne, hiki no ke hana ʻia e nā wāhine! 

 
 

Pau ʻo Aloha a Pau Loa!  

na Puaʻala Hiura  

Welina mai e nā mamo o Hawaiʻi! Ua hānau ʻia 

ka hui ʻo Aloha i ka makahiki ʻumikūmāiwa 

kanahā kūmāono. Mai kinohi mai o nā kahua 

mokulele o Hawaiʻi, kōkua nō hoʻi ka hui ʻo 

Aloha i ka poʻe mai Hawaiʻi a hiki i Niʻihau. Na 

kēia hui i halihali i nā ʻōhua a me nā ukana ma 

waena o nā mokupuni o ka Pākīpika. I ka 

mahina o Malaki o kēia makahiki i hoʻopau ʻia 

ai ʻo Aloha a pau ka lele mokulele ʻōhua. I kēia 

lā, ke mau nei no nā pilikia o nā mokulele 

halihali ukana ʻo Aloha ma muli o ka pipiʻi o nā 

mea a pau, no laila, hoʻopau ʻia ka hui ʻo Aloha 

a pau. Aloha nō. 

I ka lā iwakālua kūmāwalu o ʻApelila i hoʻopau 

ʻia ai ka lele ʻana o nā mokulele halihali ukana o 

Aloha. I ka pau ʻana o ia māhele, kū ma kahi o 

hoʻokahi kaukani ʻeiwa haneli mau kānaka i ka 

hana ʻole. ʻO ka māhele o nā mokulele halihali 

ukana kai mau iki aku ma hope o ka pau ʻana o 

ka māhele ʻē aʻe. Hoʻopau ʻia ka lele ʻana o nā 

mokulele ʻōhua i ka lā kanakolu kūmākahi o 

Malaki. He mea nunui nā mokulele ukana ma 

muli o ko lākou halihali ʻana i nā meaʻai a pēlā 

aku mai kekahi mokupuni a i kekahi. ʻO GMAC 

Commercial Finance LLC ka ʻona e hāʻawi aku i 

ke kālā no ka hoʻomau ʻana o ua hui lā. ʻAʻole 

hiki iā lākou ke hāʻawi hou i ke kālā no Aloha, 

no laila, ʻo ia nō ke kumu i pau ai nā mokulele 

ukana. ʻO kekahi kumu ʻē aʻe, piʻi aʻela ke 

kumu kūʻai o ka ʻaila. Makemake o Jupiter 

Holdings e kūʻai mai i nā mokulele ukana no 

ʻumikūmākolu miliona kālā, akā naʻe, ʻo ka 

ʻumikūmālima miliona kālā ke kumu kūʻai. I ka 

pau ʻana o ia māhele, kū ma kahi o ʻekolu haneli 

mau kānaka hou aku i ka hana ʻole. Aloha nō! 

I lawa nō a pau nā mokulele ukana, o ko ka poʻe 

Hawaiʻi pīhoihoi akula nō ia. Halihali aku ka hui 

ʻo Aloha he kanawalu kūmālima pakeneka o ka 

ukana a me ka meaʻai ma nā kai ʻewalu. Kau ʻia 

hoʻokahi haneli miliona paona o nā mea like ʻole 

ma kēia mau mokulele i hoʻokahi makahiki. ʻO 

ka hale puhi palaoa o Love's kekahi i hoʻohana i 

ka hui ʻo Aloha no kā lākou palaoa. Hoʻouna 

aku lākou he kanakolu kūmāono kaukani paona 

o ka palaoa, ka mea ʻono, a pēlā aku. ʻO lākou 

ka mea i hilinaʻi nui i ka hui ʻo Aloha. ʻO nā 

hale kūʻai lei ka mea ʻē aʻe i kaukaʻi i nā 

mokulele ukana no ka halihali ʻana i nā lei. He 

wā paʻahana kēia no lākou ma muli o ka lā 

makuahine a me nā hanana like ʻole. Nui nā hale 

kūʻai e hoʻouna ukana i nā mokulele ʻo Aloha i 

kēia manawa. Wahi a Lisa Martin, kekahi kāwili 

lāʻau ma Kauaʻi, ʻaʻole hiki ke loaʻa ka lāʻau 

lapaʻau i ka hale kāwili lāʻau o Papalina no ka 

poʻe o Kauaʻi. ʻO ia nō hoʻi kekahi pilikia nui. 

Paulele nō hoʻi lākou i ka hui ʻo Hawaiian no 

kēia mau lāʻau, akā naʻe pau nā mokulele o ka 

hui Hawaiian i ka halihali ʻōhua. 

Ma hope o ka pau ʻana o Aloha, noʻonoʻo ka 

poʻe Hawaiʻi e pili ana i nā hui ʻē aʻe e pani i ka 

hakahaka i waiho ʻia e ka hui ʻo Aloha. ʻEkolu 

mau koho no ka halihali ʻana i ka ukana. ʻO 

Young Brothers, ka Superferry a me nā hui 

mokulele ʻē aʻe nā mea e lilo i pani no ka hui ʻo 

Aloha. Ke lohe ka hale puhi palaoa o Love's no 

ka pau ʻana o nā mokulele halihali ukana, ua 

hoʻomākaukau nō lākou e hoʻouna i ka palaoa i 

ka hui ʻo United a hoʻouna ʻia akula nā meaʻai i 

Kaleponi, hoʻouna hou mai nō hoʻi kēlā wahi i 

kahi mea pono i nā mokupuni o Hawaiʻi. He 

manaʻo naʻe ko Pacific Air Cargo e mālama i ke 

kuleana o ka halihali ukana no Hawaiʻi. ʻO 

lākou paha ke mālama iā kākou i ia wā pōpilikia. 

Lilo akula no kēia hana i hihia. Kāhihi ihola ka 

poʻe Hawaiʻi i ia pilikia mahuʻi ʻole ʻia. 

Pehea lā ka hana no ka holomua ʻana i kēia hope 

aku? ʻAʻole nō hoʻi kākou e noho wale me ka 

pīhoihoi. Pono no kākou e kākoʻo i nā mea hou 

no ke kōkua ana i ka hoʻokele waiwai a me nā 

kānaka o ia hui i pau. Hiki paha iā Aloha ke 

komo hou inā hui pū kākou no kēia kumu. 

Inā he Kānalua, e Mālie!  
na Koa Merino  

Aloha mai 

kākou e 

nā mamo o 

nā ʻāina a 

pau mai ka lā 

hiki a ka lā 

kau. ʻO kaʻu 

moʻolelo kēia 

no ka hōʻike 

ʻana iā ʻoukou e mālama pono o loaʻa ʻoe i nā 

mea pōʻino o nā kahakai i Hawaiʻi nei. He kiaʻi 

ola au ma ke kahakai o Wawamalu a i koʻu ʻike 

ʻana aku i nā mea pōʻino o ia kahakai, aia ka 

pono o ka wehewehe ʻana aku i ia mau mea 

pōʻino. 

ʻO ke poʻo o nei moʻolelo, he ʻōlelo noʻeau hou 

ia aʻu i haku ai. He kiaʻi ola nō au a ʻo ia ka 

mākou mākia. He manaʻo nui kēia no nā kānaka 

e kipa mai ana. Malia, ʻaʻole maopopo i kekahi 

nā mea weliweli o ke kai. Nui nā mea e pilikia ai 

ʻoe ma nā kahakai i Hawaiʻi nei, a aia ka pono o 

ke aʻo ʻana aku i ia mau mea iā ʻoukou i ʻole e 

make. 

He keu a ka pōʻino! Nui nā kuamoʻo i haki ma 

kēia kahakai. Aia nā aumiki i ke kai a kō aku i 

ka moana me ka ikaika loa. Pono ʻoukou e nānā 

i nā nalu a nānā hoʻi i nā kānaka heʻenalu. 

Ua piha nā makahiki ʻehā i ka'u hana ma ke ʻano 

he kiaʻi ola, a i ia mau makahiki aʻu i kiaʻi ai, 

nui nā manawa i loaʻa ai nā kānaka i ka pōʻino. 

Ma ke kahakai o Wawamalu, ʻo ia hoʻi o 

Sandy's, ma laila au e hana ana, a i nā lā a pau 

nui nā ʻohana e kipa mai iā Wawamalu. E aho 

mākou e walaʻau aku iā lākou a hōʻike i nā mea 

pōʻino pili i ia kahakai. I kekahi manawa 

maopopo paha nā mea a mākou e ʻōlelo ana. 

Akā naʻe i ka nui o ka manawa, ma hope pono o 

ka mākou ʻōlelo ana, komo wale lākou i loko o 

ke kai me ke akahele ʻole! Tsā, auē nō hoʻi ē!!! 

Nui loa ka leʻaleʻa a me ka maʻalahi o koʻu 

ʻoihana, a noʻonoʻo ihola nā kānaka he nui, like 

ke kiaʻi ola ʻana me ka Baywatch hoʻi. Holo 

māmā me ka lele ʻana o nā poli i luna a i lalo, 

nānā wale aku mai ka hale kiaʻi ola, a pēlā aku. 

ʻAʻole loa pēlā, tsā! Pau ka nui o ka manawa i 

ko mākou noho ʻana i ka hale kiaʻi, akā i ka 

manawa a mākou e hoʻopakele ai i kekahi 

kanaka, ʻoi loa ka mākou hana ʻana. 

Makemake au e hōʻike i kēia mau mea i 

maopopo kēia kai iā ʻoukou, i maopopo ke ʻano 

o Wawamalu. He manaʻo nui kēia no ka mālama 

ʻana i ko ʻoukou mau ola. Nui nā mea aʻu i ʻike 

ai i laila. ʻOi aku ka weliweli o Wawamalu ma 

mua o nā kahakai a pau i Hawaiʻi nei. Akā naʻe, 

he kahakai maikaʻi loa a he nani nō. ʻO ia ka'u 

kahakai punahele. No laila, e hoʻomaopopo 

ʻoukou, "inā he kānalua, e mālie!" 

He Lawehala a he Kānāwai 

Paha  
na Kaikaina Kekua  

Ua ʻike ʻia nō nā lawehala pāmake ʻehiku; ka 

pehu, ka lili, ka pākela ʻai, ka inaina, ka ʻālunu, 

ka moloā, a me ka ʻaʻako. Ua ʻike paha kekahi i 

ke kiʻiʻoniʻoni ʻo Se7en me Brad Pitt lāua ʻo 

Morgan Freeman, ʻeā? ʻO nā lawehala ʻehiku ke 

kumu no ka inoa. A i ʻole ua nānā paha kekahi i 

ka pūkaʻina polokalamu kīwī o America's Next 

Top Model. No kekahi hoʻokūkū, ua hōʻike ʻia 

nā lawehala ʻehiku ma o ko lākou mau kiʻi. Ma 

kēia mau wahi paha i ʻike ʻia ai nā lawehala 

ʻehiku, o kēia nō nā loina o ka hale pule 

Kakolika Loma. 

I ka mahina nei, ua kūkala ʻia maila kekahi mau 

lawehala hou e ka Pope o ka hale pule Kakolika 

Loma. Eia nā mea i kūkala ʻia he lawehala: nā 

hana e kūʻē i nā bioethics, e like me ke 

kaupalena hānau; nā hoʻāʻo i kapa ʻia he mea 

morally dubious, e like me ka stem cell; ka 

pākela ʻai lāʻau; ka hoʻohaumia ʻana i ka ʻāina; 

ka hoʻonui ʻana i ka puʻunaue o ka waiwai a me 

ka ʻilihune; ka pākela waiwai; a me ka 

hoʻopakaneo. ʻO kēia mau mea nā lawehala hou 

i kau ʻia mai ma ke ʻano he keʻehina hana ma 

muli o ke ʻano o ka nohona i kēia mau lā. Akā 

naʻe, o kēia ʻano haku hou ʻana, he ʻano pākaha 

kēia hana. Me he mea lā, aia ʻoe ke pāʻani nei i 

ke kinipopo peku a loaʻa ka ʻai. I ia wā, kūkala 

ʻokoʻa ka luna kānāwai, ʻaʻole ʻae ʻia ka holo 

wāwae, o ka lele poloka wale nō. No laila ʻauʻa 

ʻia ka ʻai. Ua hewa, ʻeā? Ke hoʻololi nei ʻo ia i 

nā lula ma waena o ka pāʻani ʻana! 

Maopopo iaʻu, ke hoʻāʻo nei lākou e liliuewe i 

mea e kohu like ai me ka poʻe o kēia au e neʻe 

mai ana. Akā, o ke ʻano o kēia mau lawehala 

hou, kuhikuhi pono ia. Ma mua, ua hāʻawi ʻia 

mai nā lula ma ke ʻano he pahuhopu wale nō, a 

na kākou e koho i ke ala maikaʻi e hōʻea ai i 

laila. Me he mea lā he alakaʻi ia, ke kukui hele 

pō i ko kākou ola. I kēia manawa, ke kuhikuhi 

ʻia mai nei nā hana maikaʻi a me na hana 

maikaʻi ʻole, ma ke ʻano he lula paʻa. 

ʻO nā lawehala ʻehiku kahiko, he mau kānāwai 

ia e maikaʻi ai ka pilina ma waena o nā kānaka. 

Akā, ʻo nā mea hou, he mau mea ia no ka pilina 

ma waena o ka poʻe a me ka ʻāina a he pili paha 

i ke ola ponoʻī o ke kanaka. ʻO nā lawehale 

kahiko ʻehiku, ʻaʻole ia he kūʻē kānāwai, he 

hana kolohe wale nō. ʻO nā lawehala hou, he 

mau manaʻo na ka ʻaha hoʻokolokolo e ʻapono a 

hōʻole paha. No laila, e lilo ana ka hale pule i 

ʻano ʻaha hoʻokolokolo i mea e koho ai i nā mea 

hiki a me nā mea hiki ʻole ke hana ʻia? I kēia wā 

nui o ka lawehala, e kolia mai ana ke kaula i 

māloʻeloʻe. Pēlā no ka haku kānāwai –  o ke 

kuleana kēia o ka hale pule? 

He Au Hou  
na Puaʻala Hiura  

Mahea nā kiʻiʻoniʻoni Hawaiʻi, nā kahua 

punaewele Hawaiʻi, nā kānela kīwī Hawaiʻi a 

me nā keʻena lēkiō Hawaiʻi? Mahea lā! E nā 

ʻōiwi, mai hopohopo, i kēia au i ka pae ʻāina o 

Hawaiʻi nei, nui nā mea hou e hana ʻia nei i ola 

ka ʻōlelo Hawaiʻi. ʻO ia nō ke kinohi o ke au 

hou ʻo ia hoi ka wā e hoʻola hou ai i ka ʻōlelo 

makuahine! 

ʻO ʻĀhaʻi ʻŌlelo Ola ka inoa o ka mea hou loa 

ma ke kīwī. Ma ka lā ʻumi o ka mahina o Malaki 

i hoʻomaka ai ka poʻe Hawaiʻi i kēia ʻano nūhou 

ma KGMB9. Na Amy Kalili e kūkala i ka nūhou 

kūloko o nei ʻāina. ʻŌlelo mai o Amy Kalili e 

pili ana i nā moʻolelo no ke kanaka Hawaiʻi a 

me nā kula kaiapuni Hawaiʻi. Ua ʻike ʻia kekahi 

moʻolelo nūhou e pili ana i ka ʻohana Harman, a 

me ko lākou kamaʻilio ʻana i ka ʻōlelo 

makuahine i loko o ko lākou hale. He maka mua 

hou nō kēia no nā hōʻike nūhou Hawaiʻi. 

E ka mea heluhelu, e ʻeʻe nō hoʻi i MaoliWorld!  

He kahua punaewele hou kēia ma ka punaewele 

puni honua. Like ia mea me ka MySpace, akā no 

ka poʻe ʻōiwi ia. I kēia manawa, hiki no iā kākou 

ke hoʻomau i kēlā kaila o ke kahua punaewele 

me ka nele ʻole i ko kākou ʻōlelo makuahine. He 

ʻano puʻuhonua paha kēia no ke kamaʻilio ʻana a 

me ka nanea. Nui nō hoʻi nā poʻe Hawaiʻi e 

kūkākūkā nei ma ia paena punaewele. ʻO Ikaika 

Hussey ke kanaka Hawaiʻi i hoʻomaka i ua mea 

lā. He maka mua hou nō kēia no nā kahua 

punaewele Hawaiʻi.  

I kou lohe ʻana i ka lēkiō, hoʻolohe anei ʻoe i ke 

Kipuka Leo? Inā ʻaʻole nō ʻoe i lohe i kēia mea, 

pono nō e maliu aku ka pepeiao. ʻO Kipuka Leo 

ka inoa o kekahi papahana ʻōlelo Hawaiʻi, he 

kipuka nō ma ke kānela lēkiō o ke kulanui nei. 

Na kekahi haumāna ʻōlelo Hawaiʻi e alakaʻi i ia 

mea a nāna nō e kamaʻilio ma laila. Hiki iā 

kākou ke hoʻolohe i nā mele Hawaiʻi ma ke 

kānela Hawaiʻi a o kēia hōʻike lēkiō ka mea e 

hoʻoikaika i ko kākou mau pepeiao. Wahi a ka 

ʻōlelo noʻeau, Nānā ka maka, hoʻolohe ka 

pepeiao, paʻa ka waha. Iā kākou e hoʻolohe ai i 

ke Kipuka Leo, ulu aʻela ko kākou ʻike Hawaiʻi 

ma o ka maopopo ʻana o ke kaona o ke mele. 

Mai laila mai paha e ulu ai he keʻena lēkiō ʻōlelo 

Hawaiʻi ma Oʻahu nei. 

Ma ka lā ʻumikūmālima a me ka lā 

ʻumikūmāono o Mei i hōʻike ʻia ai nā 

kiʻiʻoniʻoni pōkole i hana ʻia ma ka ʻōlelo 

Hawaiʻi. Na nā haumāna kula nui nei i hana i 

kēia mau kiʻiʻoniʻoni pōkole. ʻO Nanea ma 

Kahakai ka inoa o kēlā hanana. Aia ka hōʻike 

kiʻiʻoniʻoni ma ke one o Waikīkī. Ma muli o ka 

hōʻike ʻia ʻana o kēia mau kiʻiʻoniʻoni Hawaiʻi, 

nui nā kānaka mai ka ʻāina ʻē i aʻo e pili ana i ka 

ʻike Hawaiʻi. I nā makahiki i hala iho nei, hana 

akula ka ʻAha Pūnana Leo i nā ʻano kiʻiʻoniʻoni 

like ʻole, a hōʻike ʻia nō hoʻi kēlā mau 

kiʻiʻoniʻoni i kahakai. He maka mua hou nō kēia 

no nā kiʻiʻoniʻoni Hawaiʻi. 

ʻAno ʻokoʻa paha kēia mau hanana, akā aia he 

hoʻokahi manaʻo e hoʻopili ana i ia mau mea. ʻO 

ia no paha ke kumu e hana ʻia nei kēia mau hana 

hou ma ke kīwī, ka punaewele puni honua, ka 

lēkiō, a me ke kiʻiʻoniʻoni – o ka hoʻola ʻana i 

ka ʻōlelo ʻōiwi o kēia ʻāina nei. I ka hoʻomaka 

hou ʻana o kēia mau mea Hawaiʻi, makemake nā 

kānaka he nui e ʻōlelo Hawaiʻi a e aʻo aku i ko 

kākou moʻomeheu Hawaiʻi. ʻAʻole no kākou e 

hoʻokūlike i ke ʻano o ka poʻe ʻAmelika. Ma 

mua, ua ʻike ʻia ka nele ʻana o kākou i nā mea 

Hawaiʻi i ʻō a i ʻaneʻi, akā naʻe me ka hoʻola 

hou ʻia ʻana o ka ʻōlelo Hawaiʻi piʻi aʻela ko 

kākou hoihoi no ka hana ʻana i nā mea Hawaiʻi.  

He lei uʻi nō hoʻi ia, a he lei pau ʻole. I kekahi 

mau manawa, mae paha kekahi mau pua akā kui 

ʻia nō he pua hou a hoʻomau ʻia kēia lei pau ʻole. 

Ke kui hou ʻia kekahi pua uʻi, ola hou ka lei a he 

nani lua ʻole. ʻO ka wai no kekahi mea e hoʻola i 

ia lei pau ʻole. E pī wai kākou i ʻole e make ko 

kākou lei uʻi. Eia nō hoʻi nā pua hou e kui ʻia ai 

kēia lei pau ʻole. E ola hou ko kākou lei! 

Ua ka Ua  
na Ikaika Lum  

Ua ka ua, ola ka honua. Ola ka honua, 

kūʻonoʻono ke kanaka. Lawa kūpono ka meaʻai, 

hū aʻela ka hoʻi o nā kānaka e mālama i ka ʻāina 

a uluāhewa i ola mau nā hanauna. ʻAuhea 

ʻoukou e nā kupu o neia ʻāina mai kekahi kapa a 

kekahi kapa aku o Oʻahu. ʻOiai, ua hala auaneʻi 

ka lā mālama i ka honua. Makemake au e paipai 

iā ʻoukou e nā mamo a Haloa e mālama i ka 

ʻāina. Eia kuʻu wahi manaʻo i kupu aʻe mai loko 

mai o ko'u naʻau i hōʻeuʻeu i ka ulu ʻana o ka 

hoi i loko o ko ʻoukou naʻau.  

He wā nui kēia e mālama ai i ka ʻāina i hiki iā 

kākou a pau ke ola ma kekahi honua ʻoluʻolu o 

ka noho ʻana. ʻO ka lā iwakāluakumamālua o 

ʻApelila ka lā i mālama ʻia ai o Earth Day ma ka 

honua a puni. Ma kēia lā nō e nānā pono ai ka 

poʻe ma ka honua a puni i nā mea i pili i ka ʻāina 

a e kūʻē ai i nā hanaʻino e hana mau ʻia nei ma 

ka honua. Nani ke akamai o ke kanaka i 

hoʻokumu i kēia lānui, ʻo ia nō ʻo Gaylord 

Nelson. He kenekoa ʻo ia no Wikonekina mai i 

paipai i ka pono no ka ʻāina. E ʻole ʻo ia nei, 

mālama ʻia ai kekahi lā no ka honua. Hoʻomaka 

ihola ia hanana i ka makahiki ʻumikumamāiwa 

kanahiku i mea e hoʻohanohano ai i kēia hale nui 

o kākou ʻo ia hoʻi ka honua. Hoʻolaulea ʻia kēia 

lānui e ʻelima miliona kanaka a ʻoi i kēia wā. No 

laila, ma muli o ka ʻike i aʻo ʻia mai, he aha ka 

kākou hana? 

He mea maʻamau ko kākou kauoha ʻana i nā 

kānaka a pau e "mālama i ka ʻāina" ma o ke 

kanu ʻana i kekahi kumu lāʻau, ka 

hoʻopōʻaiapuni ʻana i kā kākou ʻōpala, a pēlā pū 

me nā mea e pono ai ka honua ʻoluʻolu o ka 

noho ʻana. Kainō ua lawa ko kākou mālama ʻana 

i ka ʻāina i kēia wā, akā naʻe, he mea akamai nō 

ke aʻo ʻana aku i nā hanauna e ulu mai nei i nā 

mea e pono ai ka ʻāina i kēia mua aku. No laila, 

ua kupu kēia manaʻo mai loko mai oʻu, he aha 

ko kākou kuleana i kēia manawa?  

E huli a kau aku i nā maka i ka lehua kea, mai 

huli kua i ke ala pono i maʻa i ka hele ʻia e nā 

kupuna. ʻOiai kākou e mau ai i ka piʻi ʻana i 

kuahiwi, o mālama i nā wehi a nā kupuna o ka 

waiho ʻana i ʻō a i ʻaneʻi o hala ʻē ka Puʻulena. 

ʻOiai, o ka mālama ʻāina kekahi mea nui iā 

kākou a pau. E hānai kākou i nā pua e mōhala 

nei e ʻauamo i kēia kuleana i hele lākou a maʻa i 

ka mālama ʻana aku, a laila, e hoʻoikaika ana 

kākou iā kākou iho, i ka lāhui. ʻO ka pua hoʻi, ʻo 

ia nā keiki o ka ʻāina nei. Ma o ko kākou aʻo 

ʻana iā lākou i nā mea pono o ka ʻāina, o ka 

ʻaʻapo maila nō ia o lākou i ka ʻike a hoʻomau i 

ka huakaʻi a hōʻea aku i kēlā lehua kea, ʻo ia nō 

ka ʻāina uluwehi, no ka mea he aliʻi ka ʻāina, he 

kauwā ke kanaka. I kēia wā, puni nā keiki i ka 

noho ʻana ma ka hale a pāʻani i ka lolouila a 

nānā i ke kīwī, ʻoiai, ua hele a maʻa kākou i kēia 

nohona. 

Eia lā ka haʻina, ua like nō me ke mele a ka 

ʻāuna ʻo Olomana i hīmeni ai, i mele ʻia penei, 

"e alu like mai kākou." Na kākou e hoʻomaka, a 

laila, e hōʻike kākou i nā keiki i ka hana pono i 

hiki iā lākou ke aʻo i nā hanauna e hiki mai ana 

ma hope o lākou. Pēlā no kākou e mālama ai i ka 

ʻāina ma o nā keiki. 

Mōhala i ka Wai ka Maka o ka 

Pua  
na Iwalani Inouye  

I ka wā kahiko ma Koʻolau, Maui, ʻaʻohe ʻōhiʻa 

i mōhala i ke awāwa. ʻAʻohe wai i holo i ke 

kahawai a ka hiki ʻana mai o nā kupua ʻelua, ʻo 

ia hoʻi o Kāne lāua o Kanaloa. E like me kekahi 

mau wahi o kēia pae ʻāina nei o Hawaiʻi, na lāua 

nō i hou aku i nā ihe i ke kumu pali, huki, a kahe 

ka wai. Mai ia manawa mai, he wai ko ka ʻāina 

ma Maui Hikina. Ua hewa i ka wai. Wahi a 

Native Hawaiian Legal Corporations (NHLC), 

ma kahi o 110 kahawai e holo ana ma laila. Akā 

naʻe, he pilikia ko ia wai a i kēia mau lā, ke kūʻē 

nei nā kuaʻāina o Koʻolau i ka poʻe e kāʻili nei i 

ka wai.  

Mai ka hoʻokumu ʻana i nā mahi kō, hoʻokahe 

ʻia ka wai e hānai i nā aʻa o ke kō. Kākau ʻia i ka 

pepa a ka Hale o 

nā Lunamaka-

ʻāinana ʻo ia hoʻi 

ʻo H.C.R. No. 

343, ua ʻae ʻia o 

Henry Baldwin e 

hoʻokahe wai me 

ka manaʻo, lawa 

ka wai e holo ana 

i Koʻolau e mālama i ka poʻe o Keʻanae, 

Wailuanui a me kekahi wahi ʻē aʻe o Maui 

Hikina a me ko lākou nohona ma laila. Akā naʻe, 

ʻaʻole penei i kēia au hou. ʻAʻole lawa ka wai e 

mālama ai i ka nohona. Na Alexander me 

Baldwin (A&B) lāua ʻo East Maui Irrigation 

(EMI) nō e lawe wale nei i 160 miliona kalani i 

kēlā lā kēia lā i nā mahi kō, nā kahua kolepa, nā 

hale i ke kaona a pēlā aku a ʻaʻole ia he pono. 

Ma Koʻolau, ke hoʻomaloʻo ʻia nei kekahi mau 

kahawai a ma muli o kēia, hoʻēmi ʻia nā wahi e 

noho ai nā hīhīwai, nā ʻōpae, nā ʻoʻopu, a pēlā 

aku. ʻAʻohe wahi e ulu ai nā pulapula. A pehea 

nā loʻi i kaulana ai o Keʻanae lāua ʻo Wailuanui? 

Iʻau i kipa ai i ko'u ʻohana i Wailuanui i 

Pepeluali, he mehameha hoʻi kau ka wai i nā 

ʻauwai.  Ua hoʻēmi loa ʻia nā loʻi e mālama ai. 

Hiki no ke ʻike ʻia ka ʻokoʻa i ko'u wā kamaliʻi a 

i kēia au hou a i hoʻokahi makahiki i hala aku 

nei. No laila, pehea ka nohona o nā kama o ka 

ʻāina i Koʻolau? 

Ke hoʻololi ʻia nei ka nohona ma Maui Hikina e 

ka poʻe e noho ʻole ma laila. Pehea lā? 

No laila, o Nā Moku Aupuni O Koʻolau Hui (Nā 

Moku) ke kūʻē nei iā A&B, iā EMI, i ka Board 

of Natural Land and Resources (BLNR), ka mea 

e hoʻolimalima mau i ka ʻāina pulu wai i nā hui 

ʻelua, no ka hoʻi ʻana i ka pono o ka ʻāina. I ka 

makahiki 2001, ʻoiai e kūʻē ana nā mahiʻai o 

Koʻolau i ka hoʻolimalima hou ʻana he 33,000 

ʻeka o nā ʻāina lei aliʻi iā A&B lāua ʻo EMI, na 

BLNR nō i hoʻolimalima hou me ka huli ʻana i 

ke kua i nā mahiʻai. A ʻoiai lākou e hana i ka 

palapala e hōʻike mai i ka hopena o ka lākou 

hana i Koʻolau. ʻAʻole nō i hana ʻia. ʻAʻole nō 

paha lākou i nānā i nā kamaʻāina  a me ko lākou 

nohona, ka mea e loli ma muli o ka hana a ia 

mau hui. A ʻoiai i hoʻihoʻi ʻia ka wai o 

Waiokamilo i ke awāwa o Wailuanui i holo ka 

wai i nā ʻauwai i ka lā 23 o Malaki 2007, ʻaʻole 

hoʻihoʻi ʻia nā wai ʻē aʻe e BLNR. Hoʻokololohe 

nō ʻo DLNR i ka holo hou ʻana o ka wai i nā loʻi 

o Keʻanae, Wailuanui, a me nā awāwa o 

Honopou ma muli nō paha o ke kālā. Kulia o Nā 

Moku i ka hoʻihoʻi ʻana he 27 kahawai i Maui 

Hikina i holo mua nā loʻi o kēia mau wahi pana 

a holo mua ko lākou nohona, ka ʻike, a me ka 

hana o ua mau wahi pana nei. Mōhala i ka wai 

ka maka o ka pua. Lupalupa nā pua i kahi i koʻū 

i ka wai. No laila, e aho e hoʻihoʻi i ka wai i holo 

mua ka ʻike, i holo mua ke kalo a i holo mua nā 

kama o ka ʻāina.  

Inā hoihoi ʻoukou, e huli i ka paena punaewele 

http://www.nhlchi.org/highlights2.htm lāua ʻo 

http://docs.google.com/Doc?id=dcv7cjvx_74g2

http://www.nhlchi.org/highlights2.htm%20laua%20o%20http:/docs.google.com/Doc?id=dcv7cjvx_74g2ws6cg7&invite=d3khs3b
http://www.nhlchi.org/highlights2.htm%20laua%20o%20http:/docs.google.com/Doc?id=dcv7cjvx_74g2ws6cg7&invite=d3khs3b

ws6cg7&invite=d3khs3b e heluhelu ai i nā 

moʻolelo pili i kēia pilikia. Mau nō ko Nā Moku 

kūʻē ʻana. Ke kali nei lākou i ka lā e hele ai i ka 

hale ʻaha hoʻokolokolo. Akā naʻe, no ka 

manawa ke ʻoluʻolu inā hoihoi, e kākau i nā leka 

i nā luna hoʻoponopono i nā nūpepa ʻo ia hoʻi ʻo 

Ka Ulu Hoi, Maui News, Honolulu Star Bulletin, 

a me Honolulu Advertiser i maopopo kēia pilikia 

i ka lehulehu.  

Mahalo no ko ʻoukou kōkua.  

Me ke aloha, Iwa. 

 

E Nānā i ka Hēʻī  
na Iokepa Gomes  

ʻAnoʻai ke aloha e nā hoa makamaka. He wā 

pōpilikia kēia no nā mahiʻai kalo. Ke 

āʻumeʻume nei nā kaikaina o Haloanakalau-

kapalili lāua ʻo nā kānaka ʻepekema e pili ana i 

ka hoʻololi ʻia ʻana o ke kalo i hiki iā ia ke pale i 

nā ma‘i hou e hoʻomake nei i ke kalo. Hāpai ʻia 

kekahi kānāwai e hoʻokū i ka noiʻi a me ka 

hoʻokolohua ʻana no ke kalo Hawaiʻi no ʻumi 

mau makahiki, akā, kūʻē a hōʻole ʻia ke kānāwai. 

No laila, o ka hoʻolale hou ʻia akula no ia o ke 

kānāwai hou i hoʻokū i kēia mau hana no ʻelima 

mau makahiki. Akā, i kēia mahina, ua pepehi ʻia 

ia kānāwai hou a i kēia manawa, ʻaʻohe mea e 

mālama nei i ke ola o Haloa. 

He pilikia nui kēia hana ʻepekema i ke kalo, no 

ka mea, nui na mea i hiki ke hana ʻia. Hiki i nā 

ōewe hou ke lele i nā kalo maoli ʻē aʻe; hiki ke 

loli ke ʻano o ka wai a me ka loʻi; hiki ke emi ke 

ola o ke kalo; hiki ke nui mai nā ma‘i ʻē aʻe e 

hoʻomake ana i ke kalo; a hiki ke ma‘i nā 

kānaka e ʻai. Wahi a nā kānaka ʻepekema, liʻiliʻi 

wale ka manawa e hana ʻia ai kēlā ʻano mea. ʻO 

ia ke kumu o ka noiʻi, i mea e mālama i ka pono 

o ke kalo. Akā, i ko'u manaʻo, e nānā kākou i ka 

moʻolelo o ka hēʻī. 

Hoʻololi ʻia ke ʻano 

o ka hēʻī ma ke ʻano 

like me ke kalo. 

ʻAʻohe meaʻai ʻē aʻe 

ma Hawaiʻi nei i 

hoʻololi ʻia koe ka 

hēʻī. Ma mua, ua 

komo kekahi ma‘i lina poepoe i ka hēʻī a make 

ka hēʻī. Emi ka mahiʻai ʻana a me ke kūʻai ʻana 

aku i ka hēʻī, no ka mea, make ka hēʻī i ka ma‘i. 

No laila, noʻonoʻo nā kānaka ʻepekema e hana i 

kekahi mea hou, he mea "maikaʻi loa," ʻo ia ka 

hoʻololi ʻana i ka hēʻī. Kūʻē nā mahiʻai ma mua. 

Akā, hoʻohiki nā kānaka ʻepekema i nā mea 

nui—ʻaʻole nō paha e lele ana nā genes; ʻaʻole 

e loli ana ka ʻāina, ʻaʻole e emi ana ke ola o ka 

hēʻī, ʻaʻole nō e komo ana nā ma‘i ʻē aʻe i ka 

hēʻī; a ʻaʻole lawa ka manawa e hana ʻino ai ka 

hēʻī i nā kānaka e ʻai. No laila, ʻae nā mahiʻai 

hēʻī i ka noiʻi a me ka hana ʻepekema e hoʻololi 

ai i ka hēʻī. Loaʻa i nā kānaka ʻepekema he gene 

a he haʻina, no laila, ma hope o ka noiʻi "he 

nui," o ka hoʻololi ihola nō ia, a hana i hēʻī hou. 

Akā, pilikia nui nā mahiʻai hēʻī i kēia ʻano hēʻī 

hou. 

ʻAkahi, lele nā ōewe mai ka hēʻī hou i nā hēʻī ʻē 

aʻe. Noiʻi ʻia ia pilikia, a komo ka ōewe i ka 

hapalua o nā hēʻī ma Hawaiʻi nei. ʻAlua, 

hoʻouna ʻia nā hēʻī i nā ʻāina ʻē. Ke lohe mai nā 

ʻāina ʻē aʻe i kūʻai i ka hēʻī mai Hawaiʻi, he mau 

hēʻī ia i hoʻololi ʻia, hōʻole lākou i ke kūʻai ʻana. 

No laila, emi ke kūʻai ʻana i ka hēʻī. ʻAkolu, 

pipiʻi loa kēia hana a nā kānaka ʻepekema i hana 

ai, a na nā mahiʻai e uku. Ma muli o ka hoʻonui 

ʻia ʻana o ka helu o nā hēʻī i hoʻoulu ʻia, emi no 

ka hēʻī a ʻaʻole lawa ke kālā i uku ʻia i nā 

mahiʻai. Inā ʻoe e nānā i ke kālā, inā pipiʻi ka 

hana, a liʻiliʻi ke kālā i loaʻa mai, ʻilihune nā 

mahiʻai. ʻAhā, noiʻi hou ʻia nā lāhui hēʻī hou, a 

ʻike ʻia ʻelua ʻano ma‘i i ia mau hēʻī e hana ʻino 

i nā kānaka e ʻai. ʻAlima, o ka pilikia nui, ʻoiai 

pau ia ma‘i lina poepoe, ua emi ka ikaika o ka 

hēʻī a komo ka ma‘i hou me ka maʻalahi. ʻO ia 

ka mea i kāpule ai ka hēʻī a make. No laila, ma 

hope o ke aʻo ʻana i kēia mau ʻike e pili ana i ka 

hēʻī hou, pono kākou e hoʻi hou i ka hoʻohiki a 

nā kānaka ʻepekema.  

I loko nō o ka lākou hoʻohiki ʻana, ʻo ia ke 

kumu o ka noiʻi he nui, o ka pilikia no ka 

hopena. ʻAʻole o kana mai ka nui o nā mea ʻino 

ke kanu ʻia ka hēʻī hou i ka ʻāina. A ʻaʻole hiki i 

nā kānaka ʻepekema ke hoʻomaopopo i nā mea a 

pau e kupu mai ana. Mālama ʻia ke kaikuaʻana o 

kākou e nā mahiʻai kalo no ka wā lōʻihi. ʻO 

lākou ke hoʻomaopopo i ka pale ʻana i nā ma‘i a 

me ka mālama pono ʻana i ke kalo. Na lākou e 

hana ma ke ʻano he kanaka ʻepekema no ka 

lāhui. No laila, ʻaʻohe kumu a kākou e hilinaʻi ai 

i nā kānaka ʻepekema no ka "mālama" ʻana iā 

Haloa. Inā hilinaʻi ʻole ʻoe iaʻu, e nānā pono i ka 

hēʻī. 

ʻUwā ka Leo  
na Kauanuialeimaka Tagupa  

I kēia kau, ua heluhelu aku nei au i kekahi puke. 

Na kēia puke i hoʻonaʻauao mai iaʻu. Hōʻike 

maila ka puke i ka mana o kekahi poʻe. ʻO Baby 

No-Eyes ia, na Patrica Grace. Pili kēia moʻolelo 

i ka ʻohana o Gran Kuru mā a me ko lākou 

nohona. ʻO Gran Kuru ke kupunā wāhine ma 

kēia moʻolelo nei. I kona wā kamaliʻi, noho 

ihola nā mikionele ma kona ʻāina hānau, ʻo ia 

hoʻi ʻo Aotearoa. Na nā mikionele i hoʻohuli aku 

i ko lākou nohona e like me ka lākou hana ma 

Hawaiʻi nei. Na lākou i hōʻole maila i ka 

hoʻopuka ʻana i ka ʻōlelo Maori ma ke kula. Inā 

ʻaʻole i hahai aku nā haumāna i nā loina a nā 

mikionele i haʻakoi iho ai iā lākou, e pepehi ʻia 

aku ana nā haumāna a kauoha aku nā kumu, e kū 

nā haumāna i kūʻono o ka lumi papa. No laila, 

ua hoʻokō aku o Gran Kuru i ke kauoha a nā 

kumu, a hoʻopau iho ʻo ia i ka ʻōlelo ʻana i ka 

ʻōlelo Maori ma kēlā manawa. No kēia loli ʻana 

o ka nohona o ka poʻe Maori, lilo kekahi o lākou 

i poʻe ʻokoʻa. Kūʻē ʻole lākou i nā hana hewa a 

ka poʻe haole, hoʻohūpō lākou, nānā wale aku 

nō i ka hana ʻino ʻana mai i ko lākou poʻe. 

I kona oʻo ʻana mai, ua ʻike akula ʻo Gran Kuru 

i ka make ʻana o kona hoahānau. Maopopo leʻa 

iā ia ke kumu o kona make ʻana, akā naʻe, ʻaʻole 

ʻo ia i haʻi aku i hoʻokahi kanaka i ia mea. Aia a 

ʻike ʻo ia i ka hana ʻino ʻana mai i ke kino o 

kāna moʻopuna make, a laila, ua ʻike i ka hewa o 

kona kaomi ʻana iho i ka pilikia i loko o kona 

naʻau. Na nā kauka o ka haukapila i kīloi akula i 

ke kino o ke keiki i ke kini ʻōpala a pōʻalo mai 

nō hoʻi lākou i nā maka o ia keiki a kau ihola ma 

ke ʻeke wai ʻino. Ua halulu aʻela ka leo ʻuwā 

mai kona naʻau aku. ʻAʻole i hiki iā ia ke kāohi 

iho i kona manaʻo no kēia hana ʻino. Ma kēlā 

manawa aku, o ka ʻōlelo Maori wale nō ka mea i 

hoʻopuka ʻia aku e Gran Kuru a hoʻi mai nō ʻo ia 

i ka nohona maʻamau o ka poʻe Maori.  

ʻO ka hoʻoulu ʻana mai i ka ʻike o ke akeakamai 

ke kumu a nā kauka i hana ʻino aku ai i ke kino 

o ke kamaliʻi. Ma kēia manawa o ka moʻolelo, e 

aʻo mai ana nā kauka i nā mea e pili ana i ka 

gene o nā kānaka, no laila manaʻo mai nei nā 

kauka, he mea pono nō ke akeakamai. E like me 

ka hana a ka poʻe kākoʻo GMO, hana ʻino kēia 

mau kauka i ka ʻōiwi, me ka manaʻo e loaʻa ana 

he ʻike waiwai no ka wā e hiki mai ana. E hānai 

ana kēia mau kalo GMO i nā keiki a pau, akā 

ʻaʻohe i noʻonoʻo iki ʻia ka loli ʻana o nā kānaka 

i ka ʻai ʻana i kēia mau mea GMO. Hana ʻiʻo ka 

haole. Hana wale lākou e like me ko lākou 

makemake. ʻAʻole lākou i noi mai, nonoi mai, a 

nīnau mai nō hoʻi i ka poʻe kupuna i ko lākou 

ʻae ʻana aku i kēia mau mea. 

Hōʻike aku kēia moʻolelo i ka mana i loko o 

kākou pākahi. Like mai nō ka hana o ka poʻe 

haole o Aotearoa me ka poʻe haole ma Hawaiʻi 

nei. Hoʻohuli aku nā mikionele i ka nohona a me 

ka noʻonoʻo o ko kākou poʻe kūpuna. Hoʻopau 

mai lākou i ka hoʻopuka ʻana i ka ʻōlelo 

makuahine ma nā kula o Hawaiʻi nei. Maopopo 

leʻa i nā kūpuna ke kauoha e hōʻole ana i ka 

walaʻau ʻana aku i ka ʻōlelo kanaka, akā naʻe, ua 

hoʻokuli lākou, a na ko kākou mau kūpuna i 

hoʻomau aku i ka ʻōlelo. Penei i ola ai ka ʻōlelo 

Hawaiʻi.  

Mau nō ke kaomi ʻia ʻana iho o nā kānaka 

Hawaiʻi. Ke hoʻohuli ʻia nei ko kākou noʻonoʻo 

e ke ʻano o ka poʻe haole. "ʻO au wale iho no ka 

mea nui ma ke kalapu ʻAmelika." ʻOkoʻa loa 

kēia manaʻo ma Hawaiʻi. Ma ʻaneʻi, o ka ʻāina a 

me ka poʻe, ka lāhui, ʻo ia ka mea nui. Mai ka 

naʻau mai ka manaʻo o ka Hawaiʻi. Mai ka lolo 

mai ka manaʻo o ka haole. Ua aʻo maila au e pili 

ana i ka mana o nā kānaka maoli mai kēia 

moʻolelo nei, mai Baby No-Eyes. E huli aku 

kākou i ka nuʻu, a ulu no ka mana i loko o kākou. 

Mai kaomi iho i ka mana i loko o ka naʻau. E 

nānā aku nō hoʻi i ka poʻe kūpuna a me Gran 

Kuru. Kū aʻe a pakele i kēia kaomi ʻana iho. Mai 

hoʻopaʻapaʻa ma waena o kākou; e hoʻohui pū 

kākou a ʻonipaʻa ka lāhui Hawaiʻi. Aia a kūpaʻa 

like ka poʻe Hawaiʻi, e holomua ana ko kākou 

Lāhui. Penei e ola ai ka Lāhui Hawaiʻi. 

Kaʻiwaokapō 
na Keoni Chang-Purdy  

 
E ka mea heluhelu, he kaʻao hou kēia i hoʻopuka 

mua ʻia ma ka helu ʻelua o KUH nei.  

 

Hoʻomau ʻia ma ʻaneʻi nei. -LH  

ʻAʻole i ala mai ka hiamoe o ka makua. Hopu 

ihola o Kaʻiwaokapōo i kana mau pua nui a 

houhou akula i kana poʻe pua i loko o nā maka o 

kona makua. ʻO ke kolopā akula nō ia o kona 

makua. Houhou mau o Kaʻiwa me ka ikaika i nā 

maka o kona makua a kū mau akula nā pua i 

loko o ka ʻōnohi maka. ʻO ke kiomana maila nō 

ʻia ʻo Kaʻiwaokapō ma luna o ke kino o kona 

makua a hoʻopaʻa i nā lima i ʻole e pakele ka 

makua. Pāhūhū aʻela ke koko mai nā maka me 

he luaʻi pele lā a ʻolāʻolā ke koko i loko o ka 

waha o ka makua a ua paʻakikī ka hanu ʻana. 

Hoʻāʻo mau ka makua e ʻākelekele aku i kēia 

pōpilikia akā hoʻopaʻa mau ʻia ʻo ia e ke keiki e 

Kaʻiwaokapō. ʻAʻole i kana mai ka mānaʻonaʻo 

o nei hana a ke keiki.  

ʻUā akula ka makua me ka uwalo, "ʻAuhea ʻoe e 

ke keiki, i uka ka make, i kai ka make, pau ihola 

ka luhi i ka pō." ʻAʻole i liʻuliʻu ma hope iho, 

kuʻu maoli nō ka luhi o ka makua a naʻauʻauā 

akula o Kaʻiwaokapō.  

Iā ia nō a honi aku i ka ihu o ka makua, o ke 

kipa maila nō ia o ka ʻiole iā ia nei me ka ʻōlelo 

ʻana mai, "E ke keiki, e waiho i ke kupapaʻu a 

na mākou nā ʻiole e mālama." Pane ke keiki i ka 

ʻōlelo ʻana aku, "ʻO ke kupapaʻu o kuʻu makua, 

na'u nō e mālama o pau i ka ʻaihue ʻia, o ka 

makaʻu paha ka hope o ka iwi. Na'u nō ke 

kupapaʻu o ka makua."  

Pane ka ʻiole i ka ʻī ʻana mai, "E ke keiki, o kēia 

kā ka makua i pūlama ʻole aku iā ʻoe, o kona 

aloha, he aloha no nā kānaka hoʻolimalima wale 

nō. Ua mō ka piko e ke keiki; na mākou nā ʻiole 

e lawe aku i ke kupapaʻu." Ma muli o ko 

Kaʻiwaokapō noʻonoʻo ʻihaʻiha, kau aku ʻo ia i 

kēia mele.  

Kū akula ka pua i ka maka 

ʻO ka maka ʻeuʻeu ʻole 

ʻO ka ʻeu a ke keiki 

He pōʻino wale  

He ʻaʻa hewa wale  

ʻO ka ʻōpū kekēue 

Uē, uē,  

Auē e ka hulu manu ē –  

Pane ka ʻiole i ka paeaea ʻana mai, penei: 

ʻO Kaʻiwaokapō  

Ke keiki ʻeu  

Ke keiki ʻāpiki 

Piki ka pua  

Piki ke ao 

ʻO kēia ka pō o ʻoe ka ʻiwa 

Pau ka makua 

Ekikilau ke kupapaʻu 

Ka heana na‘u ia 

ʻO Kaʻiwaokapō he ʻiwa nō 

ʻAʻole nō i kana mai ka hihia ma luna o ke keiki 

no kēia ʻōlelo a ka ʻiole e ʻī mai nei.  

ʻAʻole i pau… 

